
2027 гъэм и япэ илъэс ныкъуэм 
щIэджы кIа кIуэхэм хуахьыну га-
зет хэмрэ журналхэмрэ Iэ щы-
щIадз лъэхъэнэр къызэIуахащ. 
«Адыгэ псалъэ»  га  зе тыр зыIэ-
рыхьэну  хуей   хэм хъыбар фыдо-
гъащIэ - ар  къев гъэхьын пап щIэ 
Iэ щыщIэвдз  хъу нущ Уры сей 
 пощ тым и дэтхэнэ IуэхущIапIэми.

Мази 6-м «Адыгэ псалъэ» газе-
тым и уасэщ:

унэм ныфхуахьыну фы хуей мэ - 
сом 1192-рэ кIэ пIейкIэ 62-рэ;

фэ езым пощтым къы щы ф щ -
тэжынумэ - сом 1087-рэ кIэ-
пIейкIи 58-рэ.

Ди индексыр П5894

Адыгэ унагъуэм -
адыгэ  газетыр

КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

1924 ГЪЭ ЛЪАНДЭРЭ КЪЫДОКI

№124 (25.030) 2026 гъэм жэпуэгъуэм (октябрым) и 15, махуэку И уасэр зы тумэнщТхьэмахуэм щэ къыдокI

Сабий
IыгъыпIэхэм

я  чэзур  къэсащ
2-нэ нап.

ХэрычэтыщIэхэм
я  хуитыныгъэхэр

зэрахъумэр
4-нэ нап.

Утыкур
зыгъэбжьыфIэ
Кърым  Иринэ

3-нэ нап.

ИнтернеткIэ Iэ тевдзэ
«Адыгэ псалъэм» иджы унэм 

фыщIэсуи Iэ тев дзэ  хъунущ. 
Абы папщIэ  фи  те лефонхэм я 
каме рэр  мы QR-кодым тевгъа-
псэу абы къыфхуигъэлъагъуэ 
ссылкэм фрикIуэн хуейуэ аращ.

УФ-м транспортымкIэ и министрым и 
япэ къуэдзэ Пашков Константинрэ 
Къэрал гъуэгу агентствэм и унафэщI 
Новиков Романрэ видеозэпыщIэны-
гъэкIэ я гъусэу, КъБР-м и Iэтащхьэ 
КIуэкIуэ Казбек хэтащ Къэбэр-
дей-Балъкъэрым гъуэгущIэхэр къыщы-
зэIуаха дауэдапщэм. 

КЪЭРАЛ къулыкъущIэхэм я нэIэ щIэту, 
Къэбэрдей-Балъкъэрым кIуэцIрыкI «Но-
во павловск - Прохладнэ - Мэздэгу» гъуэ гу  -
щIэр хабзэкIэ къызэIуахащ. Ар хохьэ Уры-
сейм и гъуэгу зэрыIыгъхэм икIи Ищ хъэ  рэ-
Ипщэ унэтIыныгъэм зы Iыхьэу хоу вэ.

Дауэдапщэм хэтащ щIыналъэм гъуэ-
гум щелэжь министерствэм, Прохладнэ 
районым, «Управдор»-м, унафэр зыгъэ-
защIэ IуэхущIапIэм я лэжьакIуэхэр. Гъуэ-
гур зыхуей хуагъэзащ Президент Путин 
Владимир къыхилъхьа «ГъащIэм хуэщIа 
инфраструктурэ» лъэпкъ проектым ипкъ 
иткIэ. 

 «Хьэпшып зэмылIэужьыгъуэхэр зэ-
рылъ хьэлъэзешэхэр яхэту, мыбдежым 
щыблэж автомашинэхэм я бжыгъэр ма-
хуэ къэс мини 10-м зэрынэсыр къыхэз-
гъэщыну сыхуейщ, - щетх КIуэкIуэ Казбек 
и интернет напэкIуэцIым. - Мы гъуэгу 
Iыхьэм куэд щызэтрехьэ икIи абы Къэ-
бэрдей-Балъкъэрыр, Ставрополь крайр, 
Осетие Ищхъэрэ-Алание республикэр зэ-
пещIэ». 

Зэрыхабзэу, щIэрыщIэу яухуэжа гъуэ-
гум техникэ машинэшхуэхэр ирижащ. 
IэщIагъэлIхэм къэралымрэ министер-
ствэмрэ я саугъэтхэр иратащ. «ФIы-
щIэшхуэ яхузощI абыхэм, - етх Iэтащхьэм, 
- Iуэхум фIыуэ зэрыхащIыкIым, лэжьы-
гъэр нэгъэсауэ зэрагъэзэщIам папщIэ. 
Къару, щIэныгъэ, гулъытэ, IэкIуэлъа-
кIуагъ уимыIэу, а псор пхузэфIэгъэкIыну-
къым». 

Республикэм пхыкI Новопавловск - 
Прохладнэ - Мэздэгу гъуэгум елэжьын 
2025 гъэм щIадзауэ щытащ. Прохладнэм 
хиубыдэу, километри 6,5-рэ зыхуей хуа-
гъэзати, иджыпсту абы къыхэхъуащ 
иджыри километри 7,6-рэ. 

Махуэ къэс лэжьыгъэр щекIуэкI объек-
тым техникэ Iэмэпсымэу 50-м нэс, лэ-
жьакIуэ 40 екIуэлIэн хуей хъурт. Ягъэува 
пIалъэм нэхърэ зы мазэкIэ нэхъ пасэу ар 
зэраухар Iуэхур фIыуэ къызэрызэра-
гъэпэщам и фIыгъэщ. 

Илъэсыр имыух щIыкIэ, гъуэгур къы-
зэрахухь ухуэныгъэ метр 224-м нэс зы-
хуей хуагъэзэнущ. Ахэр щIэрыщIэу ящIу 
жыпIэ хъунущ, километри 2-м нэс 
екIуэлIапIэхэр хэту. 

«Къэбэрдей-Балъкъэрым и гъуэгу 
 хозяйствэр илъэси 100 щрикъу илъэсым 
ар, шэч хэмылъу, уи щхьэр лъагэу щIэпIэт 
хъуну лэжьыгъэщ. ДяпэкIи гъэзэщIапхъэ 
псоми яужь дитынщ», - щетх КIуэкIуэ 
Казбек и напэкIуэцIым. 

Налшык щекIуэкIащ Хаб-
зэхъумэ IэнатIэхэм я лэ-
жьакIуэхэу зи къалэн зы-
гъэзащIэу хэ кIуэ  дахэм я 
фэеплъ пэкIу. 

КъБР-м и Iэтащхьэ 
КIуэкIуэ Казбек, Парла-
ментым и УнафэщI Егоровэ 
Татьянэ, республикэм и 
Правительствэм и УнафэщI 
Мусуков Алий, абы и къуэ-
дзэ  Къуэшырокъуэ Залым, 
Къэбэрдей-Балъкъэр Рес-
публикэм Экономикэмрэ 
жылагъуэ шынагъуэнша-
гъэмкIэ и советым и секре-
тарь Тату Казбек, къэрал 
кIуэцI IуэхухэмкIэ министру 
КъБР-м щыIэ, полицэм и ге-
нерал-лейтенант Крючков 
Вячеслав, бжыгъэр зи лъа-
бжьэ зыужьыныгъэмкIэ, 
связымрэ цIыхубэ зэпы щIэ-
ныгъэхэмкIэ министр Бозий 
Аскэр, республикэм и хаб-
зэхъумэ IэнатIэхэм я уна-
фэщIхэр, КъБР-м щыIэ 
МВД-м дэлажьэ Жы лагъуэ 
советым, дин IуэхущIапIэ-
хэм щыщхэр, ветеранхэр, зи 
къалэн зыгъэзащIэу хэкIуэ-
дахэм я Iыхьлы хэмрэ бла-
гъэхэмрэ, по лицэм и кадет 
классхэм ще джэхэр.

ПэкIур яублащ 2005 гъэм 
жэпуэгъуэм и 13-м хабзэхъу-
мэ IэнатIэхэм я лэжьакIуэхэу 
хэкIуэдахэм я цIэхэр зыры-
зыххэу къра IуэнымкIэ. Къэ-
бэрдей-Балъкъэрым и щы-
хьэрым къарузехьэ Iэна-
тIэхэм IэщэкIэ зэщIэузэдауэ 
къатеуа щIэпхъаджащIэхэр 
убыдыным хабзэхъумэ Iэна-
тIэхэм я лэжьакIуэ 35-м я 
гъащIэр щIатащ.

КъБР-м и Правительствэм 
и УнафэщIым и къуэдзэ 
 Къуэшырокъуэ Залым къы-
щы псалъэм къыхигъэ щащ:

- Нобэ пщIэ яхуэтщIу дигу 
къыдогъэкIыж я гъащIэм 
емыблэжу, лIыгъэ яхэлъу 
республикэр щIэпхъаджа-
щIэхэм ящызыхъума хабзэ-

Бэрбэч ХьэтIутIэ и цIэр зезыхьэ 
Къэбэрдей-Балъкъэр къэрал уни-
верситетыр егъэджэныгъэ лэжьы-
гъэшхуэ, щIэныгъэ къэхутэныгъэ 
купщIафIэ, зэхуэзэ хьэлэмэт куэд 
махуэ къэс щекIуэкI IуэхущIапIэ 
цIэрыIуэщ. Иджыблагъэ а еджапIэ 
нэхъыщхьэм ирагъэблэгъащ КъБР-м 
егъэджэныгъэмрэ щIэныгъэмкIэ и 
министр Езауэ Анзор. Къулыкъу-
щIэр яхуэзащ университетым и 
егъэджакIуэхэрэ студент щIалэ-
гъуалэмрэ. 

«СТIОЛ ХЪУРЕЙ» мардэм иту къы-
зэрагъэпэща зэIущIэм кърихьэлIащ 
КъБКъУ-м ПедагогикэмкIэ, психоло-
гиемрэ физкультурэ-спорт егъэджэ-
ныгъэмкIэ и институтым и студентхэр. 
IэнатIэм и унафэщIым и къуэдзэ 
Iэпщэ Светланэ зи пашэ щIалэ-

гъуалэм упщIэ зэмылIэужьыгъуэхэм-
кIэ зыхуагъэзащ минист рым. Абыхэм 
я упщIэхэм щыщ куэд ехьэлIат еджэ-
ныр къаухмэ зыпэрыувэну егъэ-
джэныгъэ-гъэсэныгъэ IэнатIэм, егъэ-
джакIуэ ныбжьыщIэхэм я улахуэм, 
абыхэм яIэ хуитыныгъэ хэхахэм. 

Министр Езауэм къызэхуэсахэр 
щыгъуазэ хуищIащ ди республикэм 
и егъэджэныгъэ IэнатIэм и зэхэ-
лъыкIэмрэ щекIуэкI лэжьыгъэхэмрэ. 
Абы зэрыжиIамкIэ, иджырей курыт 
школхэр, сабий гъэсапIэхэр хуэны-
къуэщ зи IэщIагъэмкIэ щIэныгъэ куу 
зыбгъэдэлъ, хэлъэт зиIэ IэщIагъэлI 
ныбжьыщIэхэм. Егъэджэныгъэ-гъэ-
сэныгъэ IэнатIэм пэрыувагъащIэхэм 
IэмалыфI куэд яIэщ ябгъэдэлъ 
зэфIэкIым, щIэныгъэм адэкIи хагъэ-
хъуэну. Апхуэдэщ, къапщтэмэ, абы-
хэм ящыщ дэтхэнэми унэтIакIуэ хэха 

зэраIэр, курс зэмылIэужьыгъуэхэр 
къызэрыхузэрагъэпэщыр, «ЩIыпIэ 
егъэджакIуэ» программэм хыхьэну 
зэрыхуитыр, нэгъуэщIхэри. Диплом 
«плъыжькIэ» еджэныр зэфIэзыххэм 
я улахуэм хущIагъу хабзэщ. ЩIыпIэ 
пхыдзахэм лэжьапIэ кIуэхэр псэу пIэ-
кIэ къызэрагъэпэщ, нэгъуэщI Iэмал-
хэмкIи лэжьыгъэр щагъэпсынщIэ. 

ЗэIущIэр хьэлэмэту икIи куп щIа-
фIэу екIуэкIащ. Студентхэм фIыщIэ 
ин хуащIащ министр Езауэ Анзор, 
зэман къигъуэту къазэрыхуэкIуам 
папщIэ. Зэхуэсым и фэеплъу абы-
хэм къулыкъущIэ лъагэм тыгъэ дахэ 
хуащIащ: Езауэхэ я лъэпкъ дамы-
гъэр зытет хэдыкI иратащ. Ар гуапэ 
дыдэ щыхъуащ министрым икIи 
хэдыкIыр IэдакъэщIэкI щIалэгъуа-
лэм фIыщIэ яхуищIащ. 

ТАМБИЙ  Линэ.

ЩIыналъищыр  зэпащIэ

Тэрч щIыналъэм и курыт еджапIэхэм 
я пэщIэдзэ классхэм щеджэ цIыкIухэм, 
льготэ зэхуэмыдэхэр зиIэ унагъуэхэм 
яйхэри хэту, шхын пщтыр махуэ къэс 
ирагъэшх. Мы гъэ еджэгъуэм а Iуэху-
гъуэм къызэщIрагъэубыдащ 1 - 4-нэ 
классхэм хэс сабийуэ 2354-рэ. 

АПХУЭДЭУИ шхын пщтырхэр ират дзэ 
Iуэху хэхам хэтхэмрэ ветеранхэмрэ я сабий-
уэ 5 - 11-нэ классхэм щеджэ цIыкIуу 206-м.

Къэуат зыщIэлъ шхыныгъуэ IэфIхэр 
школхэм щагъэхьэзырын папщIэ, абы-

хэм я пщэфIапIэхэмрэ шхапIэхэмрэ     
зы хуей-зыхуэфIхэмкIэ, иджырей обру-
дованэхэмкIэ нэсу къызэгъэпэщащ. Са-
бийхэм ирагъэшх хабзэщ хадэхэкI, пхъэ-
щхьэмыщхьэ къыщIачыжа- къыпа чы-
жагъащIэхэр, тхьэвхэкI, лыхэкI шхы ны-
гъуэхэр, IэфIыкIэхэр, нэгъуэщIхэри.

ЦIыкIухэм ират шхыным и фIагъыр 
зыхуэдар махуэ къэс къапщытэ Тэрч 
щIыналъэ администрацэм Егъэджэны-
гъэмкIэ и департаментымрэ адэ-анэхэм 
я комитетхэмрэ. 

БОРИЙ  Ратмир.

хъумэ IэнатIэхэм я лэжьа-
кIуэхэр. Абы щыгъуэ терро-
ристхэм яIэщIэукIащ цIыху 
мамырхэри. Ноби ди рес-
публикэм щыщ куэд лIыгъэ 
яхэлъу дзэ Iуэху хэхам хэту 
неонацизмэм пэщIэтщ. 

Къэрал кIуэцI IуэхухэмкIэ 
министру КъБР-м щыIэ 
Крючков Вячеслав жиIащ 
жэпуэгъуэм и 13-р гуауэ-
шхуэу икIи лIыгъэм и махуэу 
зэрыщытыр. 

- Ар дигу къэзыгъэкIыжщ 
къулыкъу етхьэкIым и мы-
хьэнэр: ди къалэхэмрэ къуа-
жэхэмрэ щыпсэухэр я гур 
мамыру лэжьапIэм кIуэныр, 
сабийхэр школым яшэныр, 
зыгъэгузавэ щымыIэу унэм 
къагъэзэжыныр. Бзаджа-
гъэм зиубгъуну, и щхьэ 
 къиIэтыну Iэмал епт хъуну-
къым. Псалъэ къыпхуэ-

гъуэтынкъым гуауэр нэхъ 
щабэ ищIыну. Ауэ фщIэ дэ 

дызэрыфщIыгъур, хэкIуэда-
хэр зэрытщымы гъупщэр 

икIи абыхэмкIэ дызэры-
гушхуэр. Фэ гуауэр зэрыв-
гъэвыр фи къуэхэм, адэхэм, 
къуэшхуэм, щхьэ гъусэхэм 
зэрахьа лIыгъэм къыкIэры-
хуркъым, - къыхигъэщащ 
Крючков Вячеслав. 

Къызэхуэсахэм зыхуагъэ-
защ «Хэкум и хъумакIуэхэр» 
къэрал фондым и къудамэу 
КъБР-м щыIэм и уна-
фэщIым и къуэдзэ, дзэ Iуэху 
хэхам хэта, дзэм къыхэкIы-
жа капитан Шэшэн Елдаррэ 
2005 гъэм жэпуэгъуэм и 13-м 
и къалэнхэр  игъэзащIэу хэ-
кIуэда, мылицэм и капитан 
Тэмазэ Ибрахьим и къуэ, по-
лицэм и лейтенант нэхъыжь 
Тэмазэ Рэмэзанрэ. 

- Илъэс 21-рэ ипэкIэ къэ-
рал псом илъэгъуащ Къэ-
бэрдей-Балъкъэрым и хаб-
зэхъумэхэм зэрахьа лIы-
гъэр, я псэм зэремыблэ-
жар. Ахэр я щхьэм 
егуп  сысакъым - яхъумащ 
къалэр, цIыхухэр, я къалэ-
ным пщэрылъ къащищI 
псори. Си адэри абыхэм 
язщ.

ЦIыхур псэущ ар ящымы-
гъупщэху. Нобэ зыхызощIэ 
си адэр мыбдеж зэрыщыIэр 
- ар тщыгъупщэркъым, къа-
лэным, лэжьыгъэм, ныб-
жьэгъухэм, цIыхухэм дазэ-
рыхущытын хуеймкIэ ди ща-
пхъэщ. Фэеплъым я нэ-
хъыфIыр - ар ди лэ жьы-
 гъэрщ: пэжу, дыкъэмылан-
джэу, гугъуехьхэм дыкъра-
мыгъэкIуэту ди IэнатIэм ды-
пэрытынырщ, - къыхигъэ-
щащ Тэмазэ Рэмэзан. 

ПэкIум къыщызэхуэсахэр, 
хэкIуэдахэм я фэеплъым 
пщIэ хуащIу, дакъикъэкIэ 
щымащ. ИтIанэ Хэку за-
уэшхуэм и илъэсхэм, мы зэ-
маным зи къалэн зыгъэза-
щIэу хэкIуэда хабзэхъу-
мэхэм я фэеплъым деж удз 
гъэгъахэр щагъэтIылъащ.

УЭРДОКЪУЭ  Женя. 

Къалэным хуэпэжахэр ящыгъупщэркъым

Шхын  пщтыркIэ  къызэрагъэпэщ

Хьэлэмэту икIи купщIафIэу

Ди республикэм и Iэтащхьэ КIуэкIуэ 
Казбек хуэзащ Къэбэрдей-Балъкъэр Рес-
публикэм лэжьыгъэ IуэхукIэ мы махуэ-
хэм къэкIуауэ щыIэ, Къэрал статистикэм-
кIэ федеральнэ къулыкъущIапIэм и уна-
фэщIым и къуэдзэ  Окладников Сергей.

КЪУЛЫКЪУЩIЭ лъагэхэр тепсэлъыхьащ 
статистикэм лъабжьэ хуэхъу хъыбархэр 
зэхуэхьэсыныр къызэрызэрагъэпэщымрэ 
ахэр зэхэджыкIыным епха лэжьыгъэхэр 
зэрекIуэкIымрэ. Унафэ зэмылIэужьыгъуэ-
хэр къыщащтэкIэ тегъэщIапIэ нэхъыщхьэ 
ящI хабзэ статистикэр мыхьэнэшхуэ зиIэ Iэ-

натIэу зэрыщытыр къэплъытэмэ, а лэжьы-
гъэхэм набдзэгубдзаплъэу яхущытын зэры-
хуейр къыхагъэщащ псалъэмакъым.

КIуэкIуэ Казбек фIыщIэ ин хуищIащ Ок-
ладников Сергей, ди республикэм къы-
зэрыкIуамрэ Къэрал статистикэмкIэ феде-
ральнэ къулыкъущIапIэм ди щIыналъэм 
щиIэ къудамэм и зыужьыныгъэм гулъытэ 
къызэрыхуищIымрэ папщIэ. Ди республи-
кэм и Iэтащхьэм зэрыжиIамкIэ, Къэбэрдей-
Балъкъэрыр хьэзырщ статистикэмкIэ фе-
деральнэ IэщIагъэлIхэм ди щIыналъэм и 
зыужьыныгъэм хуэгъэпса лъэныкъуэ куэд-
кIэ ядэлэжьэну.

Мыхьэнэшхуэ зиIэщ бжыгъэхэр

Мазэрэ пэт дыркъуэ иIэщ.
Лъэпкъ Iущыгъэ:

Махуэгъэпс

УФСБ-м къет

ХьэрычэтыщIэхэм я 
хуитыныгъэхэр зэрахъумэр

Адэ-анэхэм къыхущIагъу 
зыщагъэпсэхун махуиплI 

Дунейм
щыхъыбархэр

ЩIэ ныгъэ ират къудейкъым

ХъыбарегъащIэ

Зыгъэхьэзырар
ЩХЬЭЩЭМЫЩI  Изэщ.

ПщIэ зыхуэтщI абонентхэ! Фигу къыдогъэкIыж унэ зе-
хьапщIэм и уасэр зэрефтам и щыхьэту къэув квитанцыр 
фи электрон пощтым нрагъэхьу тевухуэ зэрыхъунур. Абы 
папщIэ, ди къэрал хэщIапIэм (https://kapremontkbr/.ru) 
фихьэу, «квитанцхэр пощтым къегъэхьын» Iыхьэр къэв-
гъуэту, абдежым итхапхъэхэр ифтхэн хуейщ. Къинэ-
мыщIауэ, Макс хъыбарегъэщIапIэм 8 967 425-15-16 но-
мерым пыщIа каналыр къыщызэIуфхыу, фи лъэIур абы 
евгъэхь хъунущ. Е мы адресымкIэ: 

Налшык, Горькэм и цIэр зезыхьэ уэрам, 17А. 
ФызыщIэупщIэну псоми я жэуапыр 8 967 425-15-16 те-

лефонымкIэ къыфхуэщIэнущ. 
Электрон пощтыр: regoperator.07@mail.ru

ЗэпыщIэныгъэхэм
зрагъэужь

Москва щызэхуэзащ 
Уры сеймрэ Ливанымрэ 
хамэ къэрал IуэхухэмкIэ я 
министрхэу Лавров Сер-
гейрэ Раджи Юсефрэ. 
Абыхэм я зэ IущIэр теу-
хуауэ щытащ лъэ ныкъуи-
тIым яку дэлъ зэпыщIэны-
гъэхэм, Ливан къэ -
ралыгъуэм щыIэ щыты-
кIэм.

Лавров Сергей къыхигъэ-
щащ Москварэ Бейрутрэ 
зэ ныбжьэгъугъэ зэхущыты-
кIэфI хэр зэраIэр. «Урысейр 
сытым дежи хьэзырщ Ли-
ван дэIэпыкъуэгъу хуэхъу-
ну, - жиIащ министрым. - 
Иджыпсту зэрыт щытыкIэ-
ми, зауэм и зэранкIэ а 
къэралым и цIыху ме л-
уаным нэблагъэм леишхуэ 
къащытехьами, дэ тху зэ-
фIэкIымкIэ дэтIыгъы-          
нущ».

Раджи Юсеф жиIащ Уры-
сеймрэ Ливанымрэ я поли-
тикэ, экономикэ, щэнхабзэ 
зэ ху щытыкIэхэм адэкIи 
зэрызрагъэужьынум теу-
хуауэ езым я лъэныкъуэкIэ 
хузэ фIэкI къызэрамыгъэ-
нэнур. Апхуэдэуи къыхигъэ-
щащ ди къэралым щеджэ я 
студентхэм къахь стипен-
диер хагъэхъуэну къащта 
унафэм зэрыщыгуфIыкIар, 
япэхэми хуэдэу, урысей ту-
ристхэм Ливанми кIуэуэ 
щIадзэжыну зэрыгугъэр. 

ЩIыналъэм
итщ

Эстонием зыхъумэжы-
ныгъэмкIэ и министр Хе-
рем Мартин жиIащ  НАТО-м 
и зауэлIхэр 2022 гъэ 
 лъан дэрэ Украинэм зэ-
рыщыIэр.

«Сэ 2022 гъэм и бадзэуэ-
гъуэ мазэм мыбы япэу сы-
къэ кIуауэ щытащ. А зэма-
ным Эстонием зыхъумэ жы-
ныгъэмкIэ и дзэм сриуна-
фэщIт. Дэ дыщыIащ мы 
щIы налъэм. Псалъэм па-
пщIэ, абы щыгъуэм, 2022 
гъэм  и бадзэуэгъуэм, эстон 
дзэ фащэр сщыгъыу зэпэ-
щIэтыныгъэхэр щекIуэкI 
щIы пIэхэм сыщыIащ», - 
 къехь абы и псалъэхэр 
Эстонием и лъэпкъ телера-
диокомпанием. 

Министырм и псалъэхэм 
къызэрыхэщамкIэ, къухьэ-
пIэ зауэлIхэм Украинэм 
IэщэкIэ зэщIэузэда и къа-
рухэм я деж зыщагъэсэу 
аращ, ахэр дзэ зэпэщIэу-
вэныгъэхэм хэткъым.

Жэпуэгъуэм и 15,
махуэку

Зи нэхэм ямылъагъухэм 
я дунейпсо махуэщ

Iэхэр тхьэщIыным и ду-

Пщалъэхэм я дунейпсо махуэр 
ЩIы Хъурейм и лъэныкъуэ псо-
ми, зы илъэс дамыгъэкIыу, зэры-
щагъэлъапIэр и щыхьэтщ къэрал 
зэхуаку экономикэр зэпIэзэрыт 
щытыкIэм игъэтынымкIэ, сатум-
рэ промышленностымрэ зэ хъуэ-
жэнымкIэ, дэтхэнэми и сэбэп 
зыхэлъыр пхигъэкIынымкIэ, тех-
нологиещIэхэр зыхуейм къи-
гъэщхьэпэнымкIэ, нэгъуэщIхэм-
кIи пщалъэхэм мыхьэнэшхуэ зэ-
раIэм. 

ДУНЕЙПСО экономикэр зэпIэ зэ-
рыт щытыкIэм итынымкIэ хэкIы-
пIэфIщ пщалъэхэр къызэрагъэу-
нэхуар. Я мыхьэнэр щIагъэбыдэн 
хьисэпкIэ, Пщалъэхэм я дунейпсо 
махуэм гъэ къэс къыхуеджэны-
гъэщIэхэр къыхуагупсыс. Ахэр 
зэтехуэркъым. Дызэрыт илъэсым 
ар ирагъэкIуэкI «Дунейр езы-
гъэфIакIуэ еплъыкIэщIэ. Зыужьы-
ныгъэм хуэлажьэ пщалъэхэр» 
къыхуеджэныгъэм щIэту. 

Хэти щыгъуазэщ, пщалъэхэм я 
фIыгъэкIэ телефон зэмылIэужьы-
гъуэхэр къэдгъэсэбэпкIэрэ зы хэ-
гъэгу ипсэлъыкIхэр адрей щIыпIэм 
щыпсэухэм зэралъэIэсыфми, ди 
Iэпкълъэпкъым дагъуэ гуэр игъуэ-
тамэ Iэмэпсымэ лъэрызехьэхэмкIэ  
къызэрыдэIэзэфми, автомаши нэ-
хэм я лэжьэкIэ-теуэкIэр зыхуэ дэр а 
Iуэхум хуэIэижьхэм абыхэмкIэ 
къы зэрыращIэфми, ды зы хуэ ны-
къуэ хъыбархэр Интернетым къы-
зэ рыщытлъыхъуэфми. Дунейпсо 
пщалъэхэр ди тегъэщIапIэу, 
Iуэхутхьэбзэхэм, ерыскъыхэкIхэм, 
хьэпшып зэмылIэужьыгъуэхэм               
я щытыкIэ-фIагъыр здынэсри 
тхуоуб  зыху. 

ЦIыхухэр щызэдэлажьэкIэ, Iэна-

тIэхэм Iуэху щызэдащIэкIэ, дзыхь 
зрагъэзу я зэхуаку зэхущытыкIэ тэ-
мэм дэгъэлъынымкIи пщалъэхэр 
тегъэщIапIэщ, зэдэрэгъухэм я Iэ-
дакъэщIэкIхэр дунейпсо утыку ща-
гъэ лъэгъуэнымкIи щыпхагъэкIы-
ным кIи сэбэпышхуэщ. Бжыгъэ уб-
зыхуахэм тегъэпсыхьа къэпщы тэ-
кIэр лъабжьэфIщ къэрал 
ун а  фэщI хэр зэгурыгъэIуэнымкIи, 
хьэрычэтым зыпызыщIэхэм Iуэху 
зэдащIэнымкIи. Пщалъэхэр «джэ-
лэсу» къэзылъытэхэм экономикэм 
нэхъ псынщIэжу зэрызиужьын, 
зэрызиIэтын IэмалыщIэхэр къа-
гупсыс, хэкIыпIэщIэхэр ягъэпс. 

АтIэми, дунейпсо къызэгъэ пэ-
щы ныгъэхэм ящыщщ стандарти-
зацэмрэ пщалъэхэмрэ зэрыщы-
тып хъэм хуэзыгъакIуэ икIи те-
зыухуэ «МЭК», «ИСО», «МСЭ» 
жыхуаIэ IуэхущIапIэхэр. Абыхэм 
къулыкъу щезыхьэкIхэм щIыналъэ 
пщалъэ куэдыкIейхэр зэрагъэза-
хуэ, сатум пыщIа гугъуехьхэр нэхъ 
щабэ зыщI Iэмалхэр къагупсыс, я 
Iуэху зехьэкIэр къэралхэм со-
циаль но-экономикэ и лъэныкъуэ-
кIэ заужьынымкIи щхьэпэщ, ду-
нейпсо къалэнхэр щагъэзащIэкIи 
сэбэп мэхъу. 

Тхыдэм щыщщ 

Ди къэралым и гугъу тщIымэ, 

1925 гъэм Совет Союзым щыщIа-
дзат пщалъэхэр экономикэм и зы 
дэтхэнэ IэнатIэми щыхэпщэныр. 
Абы хуэлажьэу къызэIуахат ды зы-
тепсэлъыхь Iуэхум хуэIэижь IэщIа-
гъэлIхэм я «комитет» зыфIащари. 
1940 гъэм СССР-м и ЦIыхубэ ко-
миссариатым и унафэкIэ, къэра-
лым «ГОСТ» жыхуаIэ пщалъэхэри 
къыщащтат. 

ЕтIуанэ Дунейпсо зауэм и жьы 
бзаджэр зылъэIэса хэгъэгухэм я 
экономикэр елъэхъшэхати, абы-
хэм къыщыщIагъэкI хьэпшып хэри 
ерыскъыхэкIхэри мащIэ дыдэ 
 хъуат. 1946 гъэм жэпуэгъуэм и   
 14-м Англием и щыхьэрым ще-
кIуэкIащ къэрал 25-м я лIыкIуэхэр 
(псори зэхэту 65-рэ) зыхэта зэхуэ-
сышхуэ. ЗэIущIахэм зыхуагъэува 
пщэрылъ нэхъыщхьэр зытеухуар 
пщалъэхэр зэдаубзыхуу къызэда-
щтэнырт, хэгъэгу комитетхэм я 
лэжьыгъэр зэзыгъэуIу къэрал зэ-
гухьэныгъи къызэгъэпэщынырт. 

Ауэрэ, илъэс бжыгъэфIи дэкIы-
жауэ, 1970 гъэм ПщалъэхэмкIэ 
къэрал зэхуаку зэгухьэныгъэм и 
тхьэмадэм и къалэнхэр зыгъэза-
щIэ Сунтер Фарук къыхилъхьащ 
жэ пуэгъуэм и 14-р Пщалъэхэм я 
дунейпсо махуэу гъэувыпхъэу. 
Пщалъэхэр убзыхунымкIэ хабзэ-
щIэри къезыхьэжьауэ къалъытэр 
аращ. 

Пщалъэхэр –
фIагъым и джэлэсщ

«Кавказ Ищхъэрэ ЦСМ» феде-
ральнэ бюджет IуэхущIапIэм и 
Къэбэрдей-Балъкъэр къудамэр 
дэфтэрхэмкIи къинэмыщI тхылъ-
хэмкIи къулейщ. Абыхэм ящыщщ 
техникэ регламентхэм, лъэпкъ-ду-
нейпсо пщалъэхэм ятеухуахэр, 
щIэ ныгъэ-техникэ, экономикэ жур-
налхэр, зэрыгъуазэ тхылъ цIы кIу-
хэр, урысейпсо классификатор-
хэр, нэгъуэщIхэри. 

ЩIыналъэм и предприятэхэм, 
IуэхущIапIэхэм я IэщIагъэлIхэм, 
хьэрычэтыщIэхэм, цIыху щхьэ-
хуэхэм пщалъэхэм яхуэгъэза щIэ-
ныгъэ-техникэ хъыбархэр ялъэзы-
гъэIэсыр зи гугъу тщIы а къуда-
мэрщ, стандартизацэм, метроло-
гием, гъэунэхуныгъэхэм ятеухуа 
тхылъхэри дыщIигъужу. 

«Кавказ Ищхъэрэ ЦСМ» феде-
ральнэ бюджет IуэхущIапIэм и 
республикэ къудамэм щыла жьэ-
хэм IэмэпсымэщIэхэр мардэм зэ-
рыхуэкIуэр къапщытэ, фIагъ лъагэ  
зиIэу дунейм къытехьагъащIэхэр 
къагъэщхьэпэнымкIэ IэнатIэхэм 
зы щIа гъакъуэ, коммунальнэ Iуэ ху-
т   хьэбзэхэм ящыщу псырэ токыу 
къагъэсэбэпыр зыхуэдизыр къэ-
зыпщытэ, хуэзэр къэзыбж иджы-

Дзэлыкъуэ районым ща-
гъэлъэпIащ егъэджа кIуэ-
хэр. Абыхэм папщIэ екIуэ-
кIа зэIущIэм къыщыпсэ-
лъащ иджыблагъэ райо-
ным и унафэщIу хаха 
Хъуэ кIуэн Мурат. Абы къы-
хигъэщащ дэтхэнэм дежкIи 
егъэджакIуэм икъукIэ мы-
хьэнэшхуэ зэриIэр, сыт 
хуэдэ IэщIагъэми ар щIэ-
дзапIэ зэрыхуэхъур. 

- СИ IЭНАТIЭМ сыщыпэ-
рыува япэ лэжьэгъуэ махуэр 
ди егъэджакIуэфIхэм фхуэ-
гъэза хъуэхъукIэ къызэ ры-
щIэздзэр сэркIэ лъапIэщ. 
Ди райо ным щылажьэ егъэ-
джа кIуэхэм сабийхэм щIэ-
ныгъэ ират къудейкъым, 
атIэ абыхэм яхуохъу гъуэ гу-
гъэлъагъуи, чэнджэщэ гъуи, 
щапхъи. ЕджакIуэхэр гъа-
щIэм хэзэгъэнымкIэ, я гуп-
сысэр къагъэлъагъуэф есэ-
нымкIэ, я зэфIэкIхэр ягъэ-
унэхужынымкIэ сэбэ пыш хуэ 
мэхъу я егъэджа кIуэхэр. Ди 
егъэджакIуэ лъапIэхэ, фэ 
щIэблэр гъуэгу тывогъэувэ, 
Тхьэм фигъэпсэу! – жиIащ 
абы.

Лэ жьыгъэм ехъу лIэны-
гъэфI хэр къыщызыгъэлъэ-
гъуа егъэ джакIуэхэм щIыхь 
тхылъ хэр щратащ зэIущIэм. 
КъБР-м и Парламентым, 

Правительствэм, Жылагъуэ 
палатэм, Егъэджэныгъэмрэ 
щIэныгъэмкIэ министерст-
вэм, Дзэлыкъуэ районым и 
администрацэм, «Урысей 
зэкъуэт» политикэ партым и 
щIыналъэ къудамэм къаб-

гъэдэкI дамыгъэхэмкIэ 
ягъэ лъэпIащ егъэджакIуэ-
хэр. 

ЗэIущIэм пащащ къафэрэ 
уэрэдкIэ гъэпса пшыхь да-
хэкIэ. Абы хэтащ Музыкэ 
къэрал театрым и артист-

хэм, республикэм и къэ-
факIуэ пажэхэм ящыщхэр, 
Дзэлыкъуэ районым и сабий 
макъамэ школым и гъэсэн-
хэр. 

ГУГЪУЭТ Заремэ. 

УФ-м и Соцфондым Къэбэрдей-Балъкъэр Республи-
кэм щиIэ къудамэм 2026 гъэр къызэрихьэрэ лажьэ адэ-
анэхэу сабий ныкъуэдыкъуэ зиIэхэм худыщIагъуа зы-
гъэпсэхугъуэ махуэ 3300-м пэкIуэу сом мелуани 10-м 
щIигъу яритащ. 

ЗЫ МАЗЭМ ахъшэ пэкIуэу махуиплI загъэпсэхуну хуи-
тыныгъэ яIэщ сабий ныкъуэдыкъуэхэм я адэ-анэхэм, зе-
иншэхэр зи нэIэ щIэтхэм. Апхуэдэ Iэмалыр къагъэсэбэп 
 хъунущ адэми анэми чэзууэ езыхэм къыхахыу. А махуэхэр 
мазэм къриубыдэу е ахэр зэхуахьэсу зэманкIэ я Iуэху къы-
щикIым деж зэуэ къагъэсэбэп хъунущ. 

Гу зылъытапхъэ: адэ-анэм язым мазэм хиубыдэу кърат 
зыгъэпсэхугъуэ махуэхэр къимыгъэсэбэпамэ, етIуанэм 
иритыну хуиткъым – дэтхэнэми къигъэсэбэпыр езым и 
Iыхьэрщ. Ауэ зэхуихьэса махуэхэр, псалъэм папщIэ, зыуэ 
къапщтэу зыгъэпсэхугъуэ мазэм дыщIыбгъуну е сабийр и 
узыншагъэр ирагъэфIэкIуэну щашэкIэ къигъэсэбэп хъу-
нущ. 

IэнатIэ пэрыт адэ-анэм зыгъэпсэхугъуэ махуэхэр 
къыхудыщIагъун папщIэ зыхуигъэзапхъэщ езыр щыла-
жьэм и унафэщIым, иужьрейращ апхуэдэ лъэIур КъБР-м 
щыIэ ОСФР-м хуезыгъэхьыр. Абы дыщIагъу хуитыныгъэ 
зэриIэр щIэзыгъэбыдэ дэфтэрхэр. Ахъшэр ират Урысейм и 
социальнэ фондым и мылъкум къыхэкIыу, зыгъэлажьэм 
абы ехьэ лIа хэщIыныгъэ иIэкъым. 

Иджыри фызыщIэупщIэн фиIэмэ, IэщIагъэлIхэм за-
пыфщIэ хъунущ мы телефонымкIэ: 8-800-1-00000-1. 
Щылажьэр: блыщхьэ – махуэку: сыхьэти 8-м щыщIэ дзуауэ 
17 хъуху, мэремым - сухьэти 8-16-м къриубыдэу. Мы Iуэхум 
теухуа хъыбарыщIэхэм фащыкIэлъыплъ Къэбэрдей-Балъ-
къэр Республикэм и ОСФР-м: Контактым, Однокласс-
никхэм, Телеграмымрэ МАКС-мрэ, - къет КъБР-м и  ОСФР-м 
и пресс-IуэхущIапIэм. 

УАРДЭ Жантинэ. 

Урысей ФСБ-м и управленэу КъБР-м щыIэм, КъБР-м щыIэ 
МВД-м я лэжьакIуэхэм къыщIагъэщащ республикэм и 
Iуащ хьэмахуэ районым щыпсэу цIыхубзымрэ хамэ къэрал 
цIыхуитIымрэ ялэжь хабзэншагъэр. Абыхэм къызэра-
гъэпэщырт хамэ къэралхэм щыщхэр хабзэм ебакъуэу Уры-
сей Федерацэм щыIэныр, нэгъуэщI щIэпхъаджагъи ялэ-
жьыныр. 

Налшык къалэ судым и унафэ къару зыгъуэтам ипкъ иткIэ, 
ахэр къуаншэу къалъытащ УФ-м и УК-м 240-нэ статьям и 1-нэ 
Iыхьэм, и етIуанэ Iыхьэм и «а» пунктым, 241-нэ статьям и 1-нэ 
Iыхьэм, 322.1 статьям и 2-нэ Iыхьэм и «а», «б» пунктхэм 
къыщыхьа щIэпхъаджагъэхэр ялэжьауэ. Хамэ къэрал 
цIыхухэм илъэси 3-рэ мази 2-м къыщыщIэдзауэ илъэси 4-м 
нэскIэ къызэрыгуэкI лъэхъуэщым щагъэкIуэнущ, урысей 
цIыхубзым тутнакъэщым имысу ипшынынущ илъэси 3-рэ ма-
зи 6-рэ. 

нейпсо махуэщ
1930 гъэм къалъхуащ 

тхы дэ щIэныгъэхэмкIэ док-
тор, про фессор, КъБР-м 
щIэныгъэ хэмкIэ щIыхь зиIэ 
и лэжьакIуэ ТекIуий Анато-
лэ.

1935 гъэм къалъхуащ 
 УФ-м щIыхь зиIэ и артист, 
Аб хъазым и цIыхубэ артист, 
 КъБР-м, Абхъаз Республи-
кэм я Къэрал саугъэтхэм я 
лауреат Мысостышхуэ 
Пщызэбий.

1940 гъэм къалъхуащ 
 КъБР-м и цIыхубэ тхакIуэ, 
УФ-м щэнхабзэмкIэ щIыхь 
зиIэ и лэжьакIуэ IутIыж Бо-
рис.

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
уфа уэ щыщытынущ. Хуа-
бэр ма хуэм градус 19 - 20, 
жэ щым градус 13 - 14 щы-
хъунущ. 

Жэпуэгъуэм и 16,
мэрем

Ерыскъым и дунейпсо 
махуэщ

ЩIакхъуэм и дунейпсо 
махуэщ

Анестезиологым и ду-
нейпсо махуэщ

1991 гъэм Налшык щы-
зэхэтащ КъБР-м ис лъэпкъ-
хэм я нэхъыжьхэм я зэхуэс.

1868 гъэм къалъхуащ Ка-
ир щыщ адыгэ тхакIуэ цIэ-
рыIуэ, «хьэрып усакIуэхэм я 
пащтыхьу» къалъытэ Щэу-
къий Ахьмэд.

1917 гъэм къалъхуащ тха-
кIуэ, зэдзэкIакIуэ, фило-
логие  щIэныгъэхэмкIэ док-
тор, КъБКъУ-м и профессо-
ру щыта Къардэн Бубэ.

1955 гъэм къалъхуащ фи-
лологие щIэныгъэхэмкIэ 
док тор, ЩIДАА-м и акаде-
мик, КъБР-м щэнхабзэмкIэ 
щIыхь зиIэ и лэжьакIуэ, 
литерату рэдж ТIымыжь 
Хьэмыщэ.

1961 гъэм къалъхуащ тех-
никэ щIэныгъэхэмкIэ док-
тор, КъБКъУ-м и профес-
сор, ЩIДАА-м и академик, 
КъБР-м и Къэрал сау-
гъэтым и лауреат Шэ-
джыхьэщIэ Юрэ.

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
уэшх къыщешхынущ. Хуа-
бэр махуэм градус 22 – 23-
рэ, жэщым градус 13 - 14 
щыхъунущ.

Къытхэхъуащ
Вэсэмахуэ республикэм 
къыщалъхуащ сабий 20: 
9-р хъыджэбз цIыкIущ, 11-р 
щIалэщ. 
Дыгъуасэ - сабий 25-рэ: 6-р 
хъыджэбз цIыкIущ, 19-р 
щIалэщ. 
Жэпуэгъуэм зэрыщIидзэрэ 
щIыналъэм дунейм къы-
щытехьащ сабий 304-рэ, 
илъэсым и пэщIэдзэм ще-
гъэжьауэ 6867-рэ. 

Хьэ ры чэтыщIэхэм я хуи-
тыныгъэ хэр хъумэнымкIэ 
Урысейм и Президентым и 
деж щыIэ уполномочен-
нэм и IуэхущIапIэм игъуэ-
та зэхъуэ кIыныгъэхэмрэ 
иджыпсту щекIуэкI лэ-
жьыгъэхэмрэ ды щи гъэ -
гъуэ  зэну ди корреспонден-
тым иджыблагъэ зыхуи-
гъэзащ Къэ бэрдей-Балъ-
къэр Рес пуб ликэм Хьэ ры -
чэ ты щIэ хэм я хуитыныгъэ-
хэр  хъу мэнымкIэ и упол но-
моченнэ АФЭ ЩIЫЖ  Юрэ.

- Урысейм и Президент 
Путин Владимир и Уна-
фэкIэ, Хьэ рычэтыщIэхэм 
я хуитыныгъэхэр хъумэ-
нымкIэ уполномоченнэм и 
федеральнэ IуэхущIапIэм 
трагъэуващ къэрал, жыла-
гъуэ лэжьакIуэ цIэрыIуэ, 
Про мышленностым елэ жь -
хэмрэ хьэрычэ тыщIэ хэмрэ 
я урысей зэгухьэныгъэм и 
унафэщI Шохин Алек-
сандр.

- Дунейпсо IуэхущIапIэ хэм 
ядэлэжьэнымкIэ къэралым 
и Iэтащхьэм и лIыкIуэ щхьэ-
хуэ Титов Борис 2012 - 2022 
гъэхэм а къулыкъум щыпэ-
ры там, хэлъхьэныгъэфI ху и-
щIащ хьэрычэтыщIэхэм я 
хуитыныгъэхэр хъумэным, 
хьэрычэтыщIэхэмрэ къэра-
лымрэ купщIафIэу зэдэ-
гъэлэжьэным, къапщтэмэ, 
уполномоченнэхэм я Iуэху-
щIа пIэм зегъэужьыным.

Дызэрыт илъэсым и мэ-
къуауэгъуэм Хьэрычэты-
щIэ хэм я хуитыныгъэхэр 
хъу мэнымкIэ уполномочен-
нэхэм ятеухуа Федеральнэ 
законым халъхьа зэхъуэ кIы-
ныгъэхэмкIэ ягъэбелджы-
лащ Урысейм Хьэрычэты-
щIэ хэм я хуитыныгъэхэр 
хъу мэнымкIэ и лэжьыгъэр, 
ар псом хуэмыдэу хьэры чэ-
тыщIэхэм я хуитыныгъэ-
хэмрэ хабзэкIэ я сэбэп зы-
хэлъ хэмкIэ къэралыр шэсы-
пIэ зэрыхъум и фIагъыр 
къэ Iэтыным зэрыхуэунэтIар. 
А закон дыдэм къегъэув 
упол номоченнэм и къулы-
къум пэрыувэ цIыхур УФ-м и 
сенатору, УФ-м и Къэрал 
Думэм е УФ-м и щIыналъэм 
и хабзэубзыху IуэхущIапIэм 
я депутату щытыну зэрыхуи-
мытыр. 

IуэхущIапIэм хьэрычэты-
щIэм и хуитыныгъэхэр къы-
зэпызыуд Iуэхухэр икIэщIы-
пIэкIэ къызэтригъэувыIэну 
иIэ хуитыныгъэм зихъуэ-
жащ. Иджы ар судкIэ фIэкIа 
пхуэгъэзэщIэнукъым. Ап-
хуэ  дэуи яубзыхуащ феде-
ральнэ уполномоченнэм и 
лэжьапIэ аппаратыр къэ -
рал IуэхущIапIэу зэрыщы-
мыт ри.

- ЗэхъуэкIыныгъэхэр щI ы-
налъэхэм ялъэIэсыну? 

- Къулыкъум пэрыхьа 
упол номоченнэм и къалэн 
нэхъыщхьэу къегъэлъагъуэ 
зыкъызэрыхуагъазэхэм хэп-
лъэныр къызэгъэпэ щы ныр, 
хьэрычэт Iуэхум хэлъ 
 гу гъуехь хэм ятеухуа унафэ-   
хэр гъэхьэзырыныр, хьэры-
чэ ты щIэхэм ядэлэжьэныр, 
щIы налъэ уполномоченнэ-
хэм   япыщIауэ щытыныр. 
Дэ, щIыналъэ уполномо-
чен нэ хэращи, зэрыхабзэу, 
дэтхэнэми ди къалэнщ хьэ-
ры чэ тыщIэхэм я хуитыны-
гъэ хэр тхъумэныр, гугъуехь-
хэр къэхутэнымрэ ахэр зэ-
фIэ хынымкIэ хэкIыпIэхэр 
къэ лъыхъуэнымрэ. ЩIына-
лъэ зыб жанэм щаубзыхуащ 
щIы налъэ уполномоченнэр 
къулыкъум пIалъитI зэкIэ-
лъхьэужьу щытыну хуиту. 
Мы Iуэхум теухуауэ щIына-

лъэхэм дяпэкIэ езыхэм пIа-
лъэр ягъэбелджылыуэ ящIу 
хъуну къыщIэкIынщ.

- Адрей щIыналъэхэм да-
уэ фадэлажьэрэ? 

- Зыкъызэрытхуагъазэхэм 
дызэрыхэплъэ Iэмалхэм, 
щIы налъэхэм ди къарур зэ-
щIэдгъэуIуэным, нэгъуэщI-
хэми ехьэлIауэ зыр адрейм 
сэбэп зэрыхуэхъу зэпы щIэ-
ныгъэхэр диIэщ. Мы гъэм 
уполномоченнэхэм я щIы-
налъэ зэхуэсхэм зи гугъу 
щащIа Iуэхугъуэ зыбжанэ 
щапхъэу къыфхуэсхьынщ. 
Пса лъэм папщIэ, абыхэм 
къы хэщащ налог зэхъуэкIы-
ныгъэхэр хьэрычэт Iуэхум 
къызэрытехьэлъэр: НДС-р 
процент 22-м, фейдэм техьэ 
налогыр процент 25-м нэсу 
драгъэкIуеящ. Абы къыдэ-
кIуэу ФНС-м хьэрычэт лэ-
жьы гъэр Iуэхугъуэ 55-кIэ 
къэпщытэныр къыхилъ-
хьащ. 

Дыхэплъащ къэрал, муни-
ципальнэ щэхуэкIэм ехьэ лIа 
хабзэхэр къызэрагъэ сэ бэ-
пым, уголовнэ жэуаплыны-
гъэ зыпыщIахэм, хьэрычэ-
тыщIэхэм я хуитыныгъэхэр 
хъумэным ехьэлIа зэны-
къуэкъухэр судым нэмыс 
щIыкIэ зэфIэгъэувэжыным, 
нэгъуэщIхэми. Уполномо-
ченнэхэм я щIыналъэ зэ-
хуаку зэIущIэхэм къыщащтэ 
чэн  джэщхэр УФ-м и къэрал 
къулыкъущIапIэхэм я деж 
нагъэс икIи къыподжэж. 

КъищынэмыщIауэ, УФ-м 
и Къэрал Советым и комис-
сэм и зэIущIэм къыщаIэтащ 
хьэпшыпхэр къыщIэзы-
гъэкI хэмрэ ахэр къезышэкI-
хэмрэ кIэрыхубжьэрыхухэр 
езым Iурагъэшыжу щымыт-
мэ, хабзэм къигъэув мардэ-
хэм тету къэралым яIих ахъ-
шэр и чэзум зэрамытам 
къы хэкIыу занщIэу къуэды 
тра мылъхьэу, япэщIыкIэ 
хъыбар ирагъэщIэныр зэра-
фIэкъабылыр. Сыту жыпIэ-
мэ, щхьэзакъуэ хьэрычэты-
щIэхэм сом мин 250-рэ, 
Iуэху щIапIэхэм сом мин 
500-м къыщыщIэдзауэ ятын 
хуейуэ къыхуагъэув къуэ-
дыхэм абыхэм я лэжьыгъэр 
къызэтрагъэувыIэнкIэ шы-
нагъуэ къагъэхъу. Ар къы-
хэз гъэщауэ щытащ 2025 
гъэм зэфIэдгъэкIахэм те-
ухуауэ КъБР-м и Iэтащхьэм 
хуэзгъэхьэзыра докладым.

- Сыт хуэдэ гугъуехьхэм-
кIэ зыкъыфхуагъазэрэ, 
ахэр дауэ зэхэвгъэкIрэ? 

- Зыкъызэрытхуагъазэхэр 
нэхъыбэу теухуащ щIымрэ 
мылъкумрэ ехьэлIа зэху-
щытыкIэхэм, къэрал, муни-
ципальнэ зэгурыIуэныгъэ-
хэм япкъ иткIэ зэращIылIа 
зэгурыIуэныгъэхэр зэрагъэ-
защIэм, кредитым, къэрал 
къулыкъущIапIэхэм, щIыпIэ 
унафэхэр зезыхьэхэм, хаб-
зэхъумэ, налог, суд, къэп-
щытакIуэ-кIэлъыплъакIуэ 
IуэхущIапIэхэм я унафэхэм 
е IуэхущIафэхэм хьэрычэ-
ты щIэхэр арэзы къызэри-
мыщIым, нэгъуэщIхэми. 

Апхуэдэхэм деж къызыдо-
гъэпэщ IэщIагъэлIхэр зыхэт 
лэжьакIуэ гуп. Я хуитыны-
гъэхэр къызэрызэпаудар 
пэжмэ, ахэр ягъэзэ кIуэ жы-
ным иужь йохьэ. А Iуэхум 
къызэщIеубыдэ щIыналъэ 
унафэщIхэм, къулыкъущIэ-
хэм, прокуратурэм, судым 
захуэгъэзэнри. Языны-
къуэм дежи къулыкъущIа-
пIэ хэр зэгъусэу зэлэжьып-
хъэ Iуэхухэри къыхокI. Пса-
лъэм папщIэ, апхуэдэщ 
къэ рал Iуэхутхьэбзэхэмрэ 
мэкъу мэш IуэхукIэ къагъэ-
сэбэп щIыхэр бэджэнду 
къы зэращтэмрэ папщIэ 
яты н хуей уасэм ехьэлIа 
 гугъуехьхэр. Дзэ Iуэху хэхар 
щекIуэкI зэманым про мыш-
ленностым, гъэсынып хъэ-
энергетикэ, мэкъумэш   про- 
  мыш леннэ IэнатIэхэм, 
 хъума пIэхэм, свя зымкIэ 
цент рхэм я сэбэп зыхэлъ 
Iуэ ху хэмкIэ респуб ликэм и 
прокуратурэм псын щIэу ды-
зэ ры дэлэжьэнур зэ теду-
хуащ.

Апхуэдэу, Wildberries-м и 
хъумапIэхэм цIыху зэрымыс 
кхъухьлъатэ мыинхэмкIэ хэ-
щIы ныгъэшхуэ зрата про-
мышленность псынщIэмрэ 
щэкIым елэжь IуэхущIа-
пIэхэмрэ я лъэIухэр рес-
публикэм и прокуратурэм 
Iэ рыдгъэхьащ. Хьэпшыпхэм 
къыщIахыну зыщыгугъа 
ахъшэр яфIэкIуэдыныр 
абы хэм я дежкIэ хэщIыны-
гъэшхуэ хъуащ, уеблэмэ я 
лэжьыгъэр къызэтригъэу-
выIэным нэсауэ. Абы къы-
дэкIуэу, КъБР-м и Сату-про-
мышленнэ палатэм и гъу-
сэу, дгъэхьэзыращ зэран 
зэ кIа хьэрычэтыщIэхэм дэ-

Iэ пы къуным теухуа чэн-
джэщхэр. 

Сэ къызэрыслъытэмкIэ, 
хьэ рычэтыщIэхэм я хуи-
тыныгъэхэр хъума зэрыхъу-
ну Iэмал нэхъыщхьэр зы-
къытхуэзыгъазэхэм я Iуэ ху-
хэм жэуаплыныгъэ тхэ лъу 
дыхэплъэнымрэ прокура-
турэм дыдэлэжьэ нымрэщ. 
Къэбгъэлъагъуэмэ, дэ мазэ 
къэс зэгъусэу цIыхухэм да-
IуощIэ. Гугъуехь зыпылъ 
Iуэху нэхъ инхэм дыщыхо-
плъэ КъБР-м и Прокура-
турэм хьэрычэтыщIэхэм я 
хуитыныгъэхэр хъумэным-
кIэ дэлажьэ гупымрэ (хьэ-
рычэт зэгухьэныгъэхэм, ми-
нистерствэхэм, хабзэхъумэ 
Iэ натIэхэм я лIыкIуэхэр 
хэтщ) Хьэрычэт мыинымрэ 
курытымрэ хъумэнымкIэ 
жылагъуэ советымрэ я зэIу-
щIэхэм. 

Ди мурадщ хьэрычэты-
щIэхэр Iуэхухэм хэзыгъэ-
гъуа зэ зэIущIэхэр ядедгъэ-
кIуэ кIыну. Апхуэдэ Iуэху 
бгъэ дыхьэкIэм мыхьэнэш-
хуэ иIэщ, зэпыщIэныгъэ 
диIэн, хэкIыпIэу тлъагъухэм 
теухуауэ дызэчэнджэщын 
папщIэ.

- ХьэрычэтыщIэ Iуэхум 
теухуа къэрал политикэр 
зэтеублэным дауэ фыхэлэ-
жьыхьрэ?

- Ар, псом япэрауэ, КъБР-м 
и Iэтащхьэм и деж щыIэ 
чэнджэщэгъу гупхэм хэ ты-
нырщ, хьэрычэт Iуэхум хаб-
зэ, экономикэ щытыкIэфI-
хэр къыхузэгъэпэщыным, 
республикэм и зыужьыны-
гъэм хэлъхьэныгъэ хуэзы-
щIынухэр къешэлIэным 
елэ жьы нырщ. КъБР-м и 
Парламентым, Экономикэ 
зыу жьы ныгъэмкIэ ми нис-
терст вэм, щIыпIэ унафэр 
зе  зы хьэхэм да дэла жьэ кIэ-
рэ, хьэрычэтыщIэхэм я хуи-
тыныгъэхэм епха хабзэхэм 
ятеухуауэ чэнджэщхэм ды-
хэплъэныр къызэгъэпэща 
мэхъу. Гулъытэншэу къанэр-
къым хьэрычэт Iуэхум те-
ухуа федеральнэ хабзэхэри. 
Проектхэм теухуауэ зэгу-
рыIуэу зы Iуэху еплъыкIэ 
къэ гъэлъэгъуэным хуэунэ-
тIауэ щIыналъэ уполномо-
ченнэхэр абыхэм хоплъэ. 
Апхуэдэу, мы илъэсым и 
пэщIэдзэм щыщIэдзауэ 
 къару зыгъуэта хабзэм зэ-
хъуэ кIыныгъэхэр щыхалъ-
хьэм, IэмалыщIэхэм зэры-
техьэнур нэхъ тынш ящIыну 
къыхэтлъхьащ, ар къыд-
даIыгъащ.

- Хьэрычэт Iуэхум дежкIэ 
гугъуехь нэхъыбэ къэ зы-
шэр, шэч хэмылъу, налог-
хэ ращ… 

- Абы и закъуэкъым. 
 КъуэкIыпIэ экономикэ зэ хы-
хьэшхуэм и зэIущIэм къы-
щыщыпсалъэм, Урысейм и 
Президент Путин Владимир 
хьэрычэт Iуэхум егъэлеяуэ 
кIэлъымыплъыну къыхи-
гъэщащ. «Хьэрычэты щIэ-
хэм я Iуэхур зылъахъэ бюро-
кратие лъэпощхьэпохэр 
гъэ кIуэдын хуейщ… Налог-
хэмкIэ хуэгъэкIуатэ хуэпщI-
рэ, иужькIэ къэпщытэныгъэ 
лейхэмкIэ абы зытебгъэ хьэ-
лъэжмэ, мыхьэнэ  иIэж къым 
узэрыдэIэпы къуам.

Зыгъэхьэзырар
БАГЪЭТЫР Луизэщ.

рей техникэм и зехьэкIэм щIы-
налъэм щыпсэухэр щагъэгъуа-
зэ. 

АтIэми, зи гугъу тщIы а къуда-
мэм деж хуей дэтхэнэри Iэмэп-
сымэщIэхэм я зэтеухуэкIэм тыншу 
щыкIэлъагъэплъыфынущ. Абы и 
IэщIагъэлIхэм а Iуэхум теухуауэ 
зыхуеину псори яIэщIэлъщи, зэ-
рызэхуагъакIуэ Iэмалхэри къызэ-
ра гъэщхьэпэр нэгъэсауэщ. Ерыс-
къыхэкIхэм я деж къыщыщIэдзауэ 
щIыдагъэхэкIхэм я деж щиухыжу, 
а псоми я фIагъыр къыщахутэ, ра-
диацэм и инагъым щыкIэлъыплъ 
лъэщапIэхэри яIэщи, дызы теп-
сэлъыхь къудамэр купщIафIэу 
ядо лажьэ Къэбэрдей-Балъкъэ-
рым и Правительствэми, къалэ, 
район администрацэхэми, Iуэхур 
зэпхыжа министерствэхэми, фе-
деральнэ кIэлъыплъакIуэ Iэна-
тIэхэми.

Къэбэрдей-Балъкъэрым и пред-
приятэхэм, IуэхущIапIэхэм ящыщу 
лэжьыгъэрэ Iуэхутхьэбзэрэ цIы ху-
хэм яхуэзыгъэзащIэхэм зыщхьэ-
дагъэIухын хуейкъым къыщIа-
гъэкIым и фIагъыр мардэм зэ-
рыхуэкIуэр къызэрапщытэ пща-
лъэ хэм дызэрыт лъэхъэнэм 
мы  хьэнэшхуэ зэраIэр. Ар сытым 
къы хэкIрэ жытIэмэ, ГОСТ-м хуэ-
кIуэу дунейм къытрагъэхьэ Iэда-
къэщIэкIхэр нэхъыфIщи. 

ЩIыналъэм и IэщIагъэлIхэм 
ящыщу стандартизацэмрэ метро-
логиемкIэ IэнатIэм Iутхэм Пща-
лъэхэм я дунейпсо махуэмкIэ до-
хъуэхъу, узыншагъэ быдэ яIэну, я 
лэжьыгъэр купщIафIэу дяпэкIи 
ирахьэкIыну! 

 
БЭРАУ Бышэ.

Дзэлыкъуэ районым и администрацэм и 
унафэщI ХъуэкIуэн Муратрэ Каменномост 
 къуажэм дэт курыт еджапIэ №2-м и егъэ-
джакIуэ Мырзэбэч МуIэедрэ. 

Хабзэншагъэ  зэрахьэт



«Махуэкум»  и  къыдэкIыгъуэр
зыгъэхьэзырар

ЧЭРИМ Марианнэщ. 

Щхьэхуэ хъуну хуейхэщ

Сабий IыгъыпIэхэм 
я чэзур къэсащ

Тхыдэр щахъумэ, 
щIэблэр щагъасэ

ГукъэкI зиIэ тIасхъэщIэх

Нобель тыгъэу ят 
ахъшэм хагъэхъуащ

ЕджакIуэхэм яфIэгъэщIэгъуэнт

Шотландием, Уэльсым, Ирландие Ищхъэрэм я уна-
фIэщIхэм Великобританием къыгуэщхьэхукIыну, Европей 
союзым хыхьэну плъапIэ зэраIэмкIэ зэгъусэу Iэ зыщIадза 
дэфтэр къагъэнэIуащ. 

«Дэ дызэреплъымкIэ, ди щIыб къыдэт лъэпкъхэмрэ цIыху-
бэмрэ пщIэ нэхъыбэ яхуэфащэщ икIи я къэкIуэну махуэр яуб-
зыхун, я экономикэм и Iэмалхэр къагъэщхьэпэн папщIэ, я ма-
къыр нэхъ ину ягъэIуну хуитщ», - иратхащ меморандумым. 

Дэфтэрым Iэ щIадзащ Шотландием и япэ министр, Лъэпкъ 
партым и унафэщI Суинни Джон, Уэльсым и пашэ Иорверт Рун 
Ап, Ирландие Ищхъэрэм и япэ министр О’Нил сымэ. ЩIы-
налъи щым я лIыщхьэхэм иджы япэу зэгъусэу къагъэнэIуауэ 
аращ Инджылызым гуэтыну зэрыхуэмейр. 

«Шотландием Iэ иIэтауэ щытащ, Европей союзым хэтыну зэ-
рыхуеймкIэ, арщхьэкIэ, дэ къыдэмыупщIу, абы дыкъыхагъэ-
кIыжащ», - жеIэ Суинни Джон. 

Мы зэгурыIуэныгъэр къэралым и конституцэр щIихъуэжын 
щхьэу сыгъуэ хъуну щогугъ унафэр къэзыщтахэр. Апхуэдэу зэ-
гурыIуэу зэдэлэжьэфмэ, я плъапIэр къехъулIэным нэхъ пэ-
гъунэгъу хъунухэщ. 

 Зи гугъу тщIа щIыналъищым я гукъыдэжым ещхьу пхужыIэ-
нущ иджыблагъэ Великобританием щыщ Пиддингтон къалэм, 
Оксфордшир хьэблэм хыхьэм, къыщагъэлъэгъуа гукъыдэжри. 
Абыхэм референдум ирагъэкIуэкIащ къэрылым къэIэп хъуахэр 
я деж ирагъэтIысхьэну зэрыхуэмеймкIэ. 

ФокIадэм и 15-м Iэ яIэтын щIадзэри, цIыху 285-р гуэкIыну 
арэ зы хъуахэщ, 26-м ар ядакъым. Мы Iуэхум хабзэм и къару зэ-
ри мыIэр гурыIуэгъуэщ, ауэ къалэдэсхэм я еплъыкIэр къагъэ-
лъэгъуауэ аркъудейщ. ЩIыпIэ самоуправленэм и лэжьакIуэ-
хэм емычэнджэщу хамэхэр къызэрыхагъэтIысхьэнкIи хъунум 
апхуэдэ щIыкIэкIэ пэувауэ аращ. 

ЗэрыжаIэмкIэ, щхьэусыгъуэ дыдэ хъуар къэралым зыхъу-
мэжыныгъэмкIэ и министерствэм Пиддингтон пэгъунэгъу дзэ 
хэщIапIэм цIыхухъу мин 1,2-рэ къагъэIэпхъуэну унафэ къызэ-
ращ тарщ. Езы Пиддингтон дэсыр цIыху 400 къудейщ. ГурыIуэ-
гъуэщ щIэуэ къэIэпхъуэнухэм ахэр зэрахэшыпсыхьынур. 

Ауэ щыхъукIэ, езы къэралым и къулыкъущIэхэм хэхэсхэр дзэ 
хэщIапIэхэм бгъэIэпхъуэныр нэхъ яфIэзахуэщ, ахэр хьэ-
щIэщхэм щэбгъэтIысхьэн нэхърэ. 

Пиддингтон къалэдэсхэм ямыдэ Iуэхугъуэр нэхъ пасэу щып-
хагъэкIащ Уэтерсфилд, Кроуборо щIыпIэхэм. Иужьрейхэм 
мызэ-мытIэу зыкъаIэтащ, къэIэпхъуахэм япэщIэувэу. ГъэщIэ-
гъуэныр сыт жыпIэмэ, инджылызыбзэкIэ псалъэхэм зыхуей 
псори пхагъэкIыу къытфIощI. Ауэ щыхъукIэ, къэрал лъэрызе-
хьэу къалъытэ Инджылызым гуэкIыну хуеи щыIэщ. 

ЕгъэджэныгъэмкIэ министерствэм сабий IыгъыпIэхэр 
зэрылэжьэну программэхэр къегъэщIэрэж. Урысейм егъэ-
джэныгъэмкIэ и министр Кравцов Сергей РИА Новости 
хъыбарегъэщIапIэм ирита интервьюм щыжиIащ нэхъ 
цIыкIухэм папщIэ дэфтэрыщIэ зэрагъэхьэзырыр. ДяпэкIэ 
садикхэм щратыну гъэсэныгъэм щхьэж къызыхэкIа 
лъэпкъым и хабзэр, и литературэр щызрагъэцIыхуну Iэмал 
иратыным нэхъ трагъэщIэнущ. 

КЪУЛЫКЪУЩIЭР зэреплъымкIэ, сабий садыр цIыкIухэм я 
зыужьыпIэу, гъэсапIэу щытын хуейщ, школым хуигъэхьэ-
зырыныр и къалэн нэхъыщхьэ мыхъуу. Программэхэм щIэуэ 
къыхалъхьэнухэм елъытауэ, сабий IыгъыпIэхэм я унафэщIхэри 
ирагъэджэжынущ. 

«2027 гъэм УФ-м и Президентым иригъэжьа проектхэм япкъ 
иткIэ, «Сабий садхэм я унафэщIхэр» унэтIыныгъэр хагъэхьэ-
нущ. Абы и мыхьэнэр сабий IыгъыпIэхэм я унафэщIхэм я 
щIэныгъэмрэ IэщIагъэм зэрыхащIыкIымрэ хагъэхъуэнырщ», - 
жиIащ Кравцовым. 

Зи гугъу тщIы проектыр къагупсысагъащIэу щыткъым. Ды-
зэ рыт зэманым ирихьэлIэу, сабий IыгъыпIэ щхьэхуэхэм 
лъэпкъ хэм ижькIэ къадекIуэкI лъапIэныгъэхэр зи тегъэщIапIэ 
проект щаутIыпщакIэщ. «Ди сабийхэр хъума хъун папщIэ ахэр 
унагъуэм нэхъ быдэу езыпх программэ димыIэу хъунукъым, - 
къыхегъэщ Урысейм и плъапIэр Кравцовым. – Къэрал програ-
ммэщIэмрэ стандартымрэ гъэсэныгъэм къыхуэщхьэпэн 
хуэдэу, зэхэтлъхьэну ди мурадщ. Уи щэнхабзэр пщIэжыным и 
мыхьэнэр нэхъ инщ, бжыгъэхэмрэ хьэрфхэмрэ зэбгъэщIэн 
нэхъ рэ. Аращ программэщIэм и лъабжьэу щытынур». 

Дызытепсэлъыхь Iуэхугъуэм епхащ УФ-м Егъэджэныгъэм-
кIэ и министерствэм нэхъ пасэу иутIыпща «Орлята-дошколя-
та» проектри. Урысейм и сабийхэмрэ ныбжьыщIэхэмрэ я цент-
рым и унафэщI Кудряшов Александр зэрыжиIэмкIэ, абы и 
фIы гъэкIэ гъэсэныгъэм и унэтIыныгъэ псори зэуIуа мэхъури, 
сабийхэр псэкупсэ-щэнгъасэ лъапIэныгъэхэм ирепх. Мы 
проек тым IыгъыпIэ мин 18-м нэс къыхыхьакIэщ, абы къызэщIе-
убыдэ сабий мин 550-рэ. 

«Орлята-дошколята» проектым цIыкIухэр сабий IыгъыпIэм 
щегъэжьауэ колледжым щIэтIысхьэху зэрагъэсэну, зэрыра-
гъэ джэну щIыкIэр къызэщIикъуэнущ. Дызэрыт илъэсым зэ-
хыхьэ 18-м нэс ирагъэкIуэкIыну я мурадщ. А псори хуэунэтIауэ 
щытынущ гъэсакIуэхэр, егъэджакIуэхэр, егъэджэныгъэм епха 
псори зым ищIэм адрейр щыгъуазэу зэдэлэжьэным. 

НыбжькIэ нэхъ инхэм я гугъу тщIымэ, илъэсым и етIуанэ Iы-
хьэм щегъэжьауэ 5-нэ классым щIэсхэм дерсыщIэ яджынущ: 
«Урысейм и псэкупсэ-щэнгъасэ щэнхабзэр». Хъыбарыр къэзы-
гъэнэIуа Кравцов Сергей зэрыжиIэмкIэ, дерсыщIэ къыщIыха-
лъхьам и плъапIэ нэхъыщхьэр сабийхэм цIыху щэджащэхэм я 
щапхъэмкIэ езыхэм хьэл-щэн дахэ зыхрагъэлъхьэнырщ, 
цIыхум лъапIэу къилъытэн хуей Iуэхугъуэхэм щыгъуазэ 
ящIынырщ. 

«Нобель саугъэтым и 
тхьэмахуэр» Швецием и 
щыхьэр Стокгольм жэпуэ-
гъуэм и 5-12-хэм щекIуэкIащ. 
Cаугъэт цIэрыIуэр зэра-
гъэув рэ илъэси 125-рэ зэ-
рырикъуам къыхэкIыу, мы-
гъэрей тыгъэ псоми швед 
ахъшэкIэ 1 мелуан дыщIа-
гъуащ. 

ЖЫТIЭМ къикIращи, 2026 
гъэм и тыгъэр швед кронэкIэ 
мелуан 12-м нос, ар доллар-
кIэ мелуан 1,22-рэ мэхъу. Са-
угъэтыр зратынухэр блыщ-
хьэм къагъэнэIуэн щIадзащ 
физиологиемрэ медицинэм-
кIэ нэхъыфI дыдэу къалъыта 
щIэныгъэлIхэм я цIэхэмкIэ. 
Мы гъэм ар «оптогенетикэ» 
ме дицинэ къудамэм щы ла-
жь э хэм лъагъэсащ. Ахэр 
Америкэм щыщ Дейссерот 
Карл, Германием щыщ Хеге-
ман Петер, Нагель Георг сы-
мэщ. ТекIуахэм я цIэхэр Сток-
гольм дэт Каролинэ инсти-
тутым къыщраIуащ.

Оптогенетикэ хъужым и 
хъыбарыр кIыхь къыщIэ-
кIынщ, ауэ мы дохутыр-щIэ-
ныгъэлIхэм я къэхутэныгъэр 
зэпхар щхьэ куцIыр зэрызэхэт 
хъуэмб (клеткэ) щхьэхуэхэм я 
къарур щIэбгъэхуабжьэ е 
хэбгъэщI зэрыхъу Iэмал-
хэрщ. Абы и фIыгъэкIэ, цIы-
хум игу къинамрэ щыгъуп-
щэмрэ хэIэбэфынущ доху-
тыр хэр, къинэмыщIауэ, къэ-
мэх узыр, цIыхур зыубыд 
нэ рыгъхэр (фадэ-наркотик-
хэм, ахъшэджэгум яхуэдэ-
хэр), Паркинсон и цIэр зезы-
хьэр, щхьэ куцIым и лэ жьэ-
кIэр зэтезыху нэгъуэщI узы-
фэхэр ягъэхъужыну Iэмал 
ягъуэ тынущ. Псалъэм па-
пщIэ, мы щIэуэ къахута Iэма-
лымкIэ зи нэм имылъагъуж 
гуэр яхуэгъэхъужмэ еплъати, 
къехъулIащ. Щхьэ куцIым и 
Iыхьэ щхьэхуэхэм нэху треб-
гъадзэурэ, цIыхум и хьэлым 
уна фэ хуэзыщI центрхэм 
укIэ лъоп лъыф, уеблэмэ ахэр 
пхъуэж  мэхъу. Аращ и лъаб-
жьэр мыгъэрей медици-
нэмрэ физиологиемкIэ но-
бель  саугъэтыр зрата лэжьы-
гъэм и мыхьэнэр. 

Дейсеротт Карл саугъэтыр 
зэрыхуагъэфэщар щыжраIа 
дакъикъэм и сабиищым щIа-
кхъуэ яхузэтригъэжауэ, шко-
лым здахьыну гъуэмылэ яху-
ищIырт. ПщэфIапIэм щIэс 
сабийхэм я адэм гуфIэгъуэр 
зэрыдагуэш щIыкIэр щып-
лъа гъукIэ, абы гуапагъэрэ 
гъэсэныгъэрэ зэрыщызе-
кIуэр IупщI хъурт, езы щIэны-

Къэрал щIыб разведкэм и 
унафэщI Нарышкин Сергей 
къэралым тIасхъэщIэхыу 
хуэлэжьа цIыху зыбжанэм я 
цIэхэр къигъэнэIуауэ щы-
тащ илъэс блэкIам. Абыхэм 
язт «зэи къамыубыда» осе-
тинхэм я лъэпкъ лIыхъужь 
Лохов Владимир Иосиф и 
къуэр.

«ПОЛКОВНИК К.» - арат Лохов 
Владимир цIэуэ зэрихьэр, ауэ 
ар хэтми зэрамыщIэм щхьэкIэ 
къэмынэу, и лэжьэгъу-тIас-
хъэщIэххэм я деж пщIэшхуэ 
къыщилэжьат. «Полковник 
К.»-м и гугъу щащIкIэ, ар хамэ 
къэралыбзэхэм Iэзэ дыдэу 
яхуэшэрыуэу зэрыщытар ды-
щIагъу хабзэщ, - игу къе-
гъэкIыж совет тIасхъэщIэххэм 
я гъащIэ гъуэгур зытхыжа 
Дол гополов Владимир. - Си 
цIыхугъэ Дроздов Юрийщ 
япэу Лоховым и гугъу къыс-
хуэзыщIар. Абы щIэх-щIэхыу 
игу къигъэкIыжырт а цIыху 
щэджащэр, ауэ и цIэ дыдэр 
зэи къриIуэртэкъым, сыту 
жыпIэмэ, шэч къытрихьэртэ-
къым Осетие Ипщэм щыщ 
щIалэм и цIэр игъащIэкIи 

гъэлIыр икIи зэрыадэфIыр 
нэрылъагъу пщищIу. 

Дейсеротт биоинжене-
рием кIэ, психиатриемкIэ, 
цIы хум и хьэлыр къэзыхутэ 
щIэ ныгъэхэмкIэ профес-
сорщ, США-м щыщ Стэнф-
дорд университетым щола-
жьэ. Абы и гъуса нэмыцэ щIэ-
ны гъэлI Хегеман Петер 
 нейробиологиемкIэ про фес-
сорщ, Гумбольдт и цIэр зе-
зыхьэ Берлин дэт университе-
тым и егъэджакIуэщ. Нагель 
Георг щригъаджэр Германи-
ем щыIэ Вюрцбург къалэм 
дэт университетырщ. ЩIэны-
гъэбзэкIэ мы къэхутэныгъэ-
хэм уатепсэлъыхьыну гугъу 
щхьэкIэ, Iэпкълъэпкъым те-
ухуауэ щIэ гуэр къащIэху, ди 
псэукIэми, узыфэхэм зэре Iэ-
зэ щIыкIэми, уеблэмэ шхэ кIэ-
ми, дуней тетыкIэми зехъуэж.

2025 гъэм медицинэмрэ 
фи зиологиемкIэ тыгъэр 
Бран ков Мэри, Рамсделл 
Фред, Сакагути Симон сымэ 
къахьауэ щытащ, Iэпкълъэп-
къым и зыхъумэжыкIэ къа-
рум теухуа къэхутэныгъэм те-
ухуауэ. 1901-1925 гъэхэм 
къриу быдэу, физиологиемрэ 
ме дицинэмкIэ тыгъэр 116-рэ 
ятащ. Ар цIыху 232-м яIэры-
хьа кIэщ. ГъэщIэгъуэнщ Но-
бель и къэпщытакIуэхэм 
бгъуэ нейрэ а тыгъэр зыхуа-
гъэ фэщэн ямыгъуэту, зыми 
ирамыту къагъэнауэ зэры щы-
тар. ЛъэхъэнэкIэ ар зыхиубы-
дар Япэ, ЕтIуанэ дунейпсо за-
уэхэр щекIуэкIа илъэс хэрщ. 

Нобель и цIэр зезыхьэ сау-
гъэтхэм ящыщу нэхъ Iэуэлъа-
уэшхуэ зращIэкIхэм ящыщщ 
литературэмкIэ тыгъэр. 2026 
гъэм ар Канадэм щыщ уса-
кIуэ, филолог, зэдзэкIакIуэ 
Карсон Энн хуагъэфэщащ. 
Ар зратынкIи хъунухэм Япо-
нием щыщ Мураками Хару-
ки, Америкэ зи хьэщIапIэм 
Пинчон То мас, франджы 
тхакIуэ Уэльбек Мишель, инд 
щылъху, США-м щыпсэу 
Рушди Салман сымэ яхэтащ. 

Карсон Энн илъэс 76-рэ 
 мэхъу, банкым щылажьэ и 
адэр здагъэкIуа Канадэм 
щыщ къалэ цIыкIухэм къы-
щы хъуащ. Торонтэ дэт уни-
верситетыр къиуха нэужь, 
бзылъ хугъэ зэчиифIэм Сафо 
алыдж усакIуэм теухуауэ дис-
сертацэ пхигъэкIащ. Алы-
джыб зэ зэрищIэм абы Iэмал 
кърет пасэрей тхыгъэхэр зэ-
ри дзэкIыну. Литературэри 
па сэрей бзэжьхэри ире-
гъэдж. Хэти фIэгъэщIэгъуэн 
пса лъэхэм я къэхъукIэм 

 йолэжь. Карсон тхэкIэ Iэма-
лы щIэхэр къигупсысащ, ипэ-
жыпIэкIи усакIуэ, тхакIуэ цIэ-
рыIуэщ, цIыху хьэлэмэтщ. 
Псалъэм папщIэ, усэкIэ тха и 
романым и цIэм феплъыт: 
«ЛIым и дахагъыр: танго 
 29-уэ зэхэт эссе къэгупсыса». 
ЕгъэджакIуэу зэрыщытым и 
фIыгъэкIэ, Карсон классикэр 
фIы дыдэу ещIэ икIи пасэрей 
эпосхэм хэт лIыхъужьхэр 
иджы рей и тхылъхэм хегъэ хьэ. 

Нобель саугъэтыр япэу ща-
тар 1901 гъэрщ. Дауэдапщэ нэ-
хъыщхьэр дыгъэгъазэм и 
 10-м, Нобель Альфред дунейм 
щехыжа махуэм хуагъа зэ хаб-
зэщ, тыгъэр зыхуагъэ фэща-
хэр Стокгольм ирагъэблагъэ.

Нобель къигъэна уэсятым 
ипкъ иткIэ, тыгъэр зыхуагъэ-
фэщапхъэр дунейм тет цIыху 
псоми яхуэщхьэпэн щэны-
гъэщIэ къызэIузыхахэрщ. 

Саугъэтыр зыхуэфащэр 
къы хахыным зэманышхуэ 
ехь.  Илъэсым зэрыщIидзэу, 
щIышылэм и 31-м пщIондэ, 
комиссэм жэрдэм ящIхэр зэ-
хуехьэсри, цIэ 250-м щегъэ-
жауэ 350-м нэс зэрыт къеб-
жэкI кIыхь егъэхьэзыр. Маза-
емрэ накъыгъэмрэ я зэхуа-
кум ар ягъэкIэщIри, цIыху 
15-20 нэхърэ нэхъыбэ къы ха-
нэркъым. ИужькIэ лэжьы-
гъэм пэрохьэ къэрал зыб-
жанэм щыщ IэщIагъэлIхэр. 
Мэкъуауэгъуэмрэ фокIа дэм-
рэ я зэхуакум Iэ щIаIэтынухэм 
я цIэхэр зэрыт дэфтэрхэр 
ягъэ хьэзыр. Жэпуэгъуэм Iэ 
яIэтри, текIуар наIуэ мэхъу. 
Тыгъэр зыхуэфащэр къызэ-
рыхахыр Iэ нэхъыбэ зыхуаIэ-
там елъытауэщ. ТекIуэны-
гъэр къэзыхьам ар щыжраIэр 
къагъэнэIуэным дакъикъэ 
зыбжанэ фIэкIа имыIэжущ. 

Нобель саугъэтхэм къахощ 
мамырыгъэмкIэ тыгъэри. Ад-
рей псори Стокгольм къыща-
гъэнаIуэмэ, мамырыгъэмкIэ 
тыгъэр къэзыхьам и цIэр щы-
жаIэ хабзэр Ослэ къалэрщ, ари 
Нобель и уэсятым ипкъ ит кIэ. 

2026 гъэм и Мамырыгъэм-
кIэ нобель саугъэтыр ООН-м 
цIыхум и хьэкъыр хъумэным-
кIэ и комиссар нэхъыщхьэу 
2008-2014 гъэхэм лэжьа,  Гаагэ 
щыIэ Дунейпсо уголовнэ 
хейщIапIэм и хеящIэ Пиллэй 
Наванетхем хуагъэфэщащ. 

«МамырыгъэмкIэ нобель 
саугъэтыр иратащ хахуагъ 
къызэрымыкIуэ хэлърэ къэ-
мыланджэу, хабзэкIэ захуа-
гъэм гъуэгу игъуэтыным елIэ-
лIа цIыхум, - жиIащ Нобель 
комитетым и унафэщI Фрид-
нес Йорген. – Мы гъэм ар 
зыхуагъэфэщам къаруушхуэ 
хилъхьащ дунейпсо цIыхубэм 
ира щIэ щIэпхъаджагъэри 
лъэ п къгъэкIуэдри тезы рын-
шэу къамыгъэнэным, ап хуэ-
дэ зыщIэхэм судкIэ яхуэфа-
щэр ялъысыжыным». 

 ЦIыхубзыр Африкэ Ипщэм 
щыщщ, тамил инд лъэпкъым 
къыхэкIащ. Хужьхэмрэ фIы-
цIэхэмрэ щызэхуамыгъадэ 
зэманым щегъэжьауэ, юрист 
IэщIагъэ зиIэ бзылъхугъэр 
цIыхум и хьэкъым щIобэн. 
Нэхъ пасэу хъыбар зэбгра-
тыкIауэ щытащ Мамыры-
гъэмкIэ саугъэтым папщIэ 
цIыху 208-рэ, IуэхущIапIэ 79-
рэ зэрызэпеуам теухуауэ. 

бзыщIауэ къызэрагъэнэнум. 
Хьэрыпыбзэм ирилажьэ Лохо-
вым а бзэр зэрищIам хуэдэу, 
езы хьэрыпхэм я анэдэлъхуб-
зэр ящIауэ си фIэщ хъуркъым 
нобэхэми». 

Еуэри Лоховыр НАТО-м хы-
хьэ къэралхэм я зым лэжьа-
кIуэ ягъэкIуащ. ЦIэ нэпцI къы-
хуагупсысу, хузэхалъхьа «блэ-
кIам» ипкъ иткIэ, ар хьэрып 
къуа жэ пхыдза гуэрым къы-
дэкIа щIалэ къулейт. Зи цIэ 
 кърагъэщтар дунейм зэрехы-
жар разведкэм къигъэсэ-
бэпри, Лоховыр абы и пIэкIэ 
хаутIып щхьауэ арат. 

 АрщхьэкIэ, Iуэхур къызэзы-
гъэпэщахэм ямыщIэххэу, а 
щIа лэм и анэр псэууэ къы-
щIокI, гува-щIэхами Лоховым 
цIэ нэпцI зэрызэрихьэр къызэ-
ры щIэщынур гурыIуэгъуэу. 
Зы къызыщIэкъуэжи, къэгъэ-
зэж, жраIащ. ИтIани, хэлъэт 
зиIэ езы щIалэм къыхихар нэ-
гъуэщIщ. Зэрыхъу ирехъу жи-
Iэри, абы мурад ищIащ зи 

 къуэр зыфIэкIуэда анэм хуэзэ-
ну. Илъэс 30-кIэ зи къуэр зы-
мы лъэгъуа анэм осетин тIас-
хъэщIэхым пцIы зэриупсыр 
къи щIэмэ, псэууэ къызэре-
мы лынум шэч къытрахьэртэ-
къым. 

«Зи ужь сихьа Iуэхур пхузэ-
фIэкIыну Iэмал зимыIэ жыхуа-
Iэхэм хуэдэт, - игу къегъэ кIыж 
езы Лоховым. – Анэм сы тым 
дежи хужыIэнущ, и пащхьэ 
итыр хэтми – и къуэра, хьэмэ 
нэгъуэщI?» 

Арати, хьэрыпыбзэр фIы 
дыдэу зыщIэ Лоховыр зи цIэр 
зэрихьэ щIалэ кIуэдам и анэр 
зыдэс къуажэм макIуэ, а щIы-
пIэм зэрыщыпсалъэ хьэры-
пыбзэм и щIыпIэбзэри фIы 
дыдэу зригъэщIауэ. И уна-
фэщIхэр апхуэдизкIэ гузавэр-
ти, Iэгъуэу машинэ щыхуа-
гъэу ват абдежым, къыщIа-
гъэщ хъумэ, къыщIагъэпхъуэ-
жу, кхъухьлъатэхэр зытекI 
аэ ропортым яшэн хуэдэу. 

 Къуажэм «кIуэжа» щIалэр и 

анэ хуэдэр щыпсэун хуей куэб-
жэпэм щыбгъэдыхьэм, цIы-
хуб зищ щысу къыщIокI, щы-
ми тепхъуэ фIыцIэ ятелъу. 
Дэт хэнэр и анэрауэ къыщIэ-
кIын хуейми, зэрызэхихуфын 
дунейм теттэкъым. Асы хьэ-
тым цIыхубзищым я зым жеIэ: 
«Си къуэм и къэкIуэ макъ 
зэхызох». Ар Лоховым къыгу-
роIуэри, зыбгъэдыхьэн хуейр 
дэтхэнэрами къещIэ. Лъэгуа-
жьэмыщхьэкIэ мэув, нанэм и 
Iэм ба хуещI. ЦIыхубзым щIа-
лэр зрикъузылIэри, и нэкIум 
къепэщэщын щIидзащ. Аб-
дежым Лоховым къыгуры-
Iуащ цIыхубзыр зэрынэфыр.

 Апхуэдэу, и унагъуэм хэсыж 
хуэдэу, тIасхъэщIэхыр махуэ 
зыбжанэкIэ щыIащ хьэрып 
 къуажэм. Нэф хъуа цIыхуб-
зым и унэр хуищIыжщ, 
 нэ гъуэщI ухуэ ныгъэ гуэрхэм 
 папщIи ахъшэ иритри, и 
 унащхьэр хузэригъэпэ щы-
жащ.  Зэман-зэманкIэ ахъ-       
шэ хуригъэхьынуи къигъэгу-

гъэри,  къигъэзэжащ. 
«ЦIыхубзыр куэдрэ псэу-

жащ абы иужькIэ. А илъэс 
псо ми, совет разведкэм къыб-
гъэ дэкIыу, ахъшэ хурагъэхьу 
щытащ, икIи къыхуэна гъа-
щIэр зыхуей псори игъуэту 
ирихьэкIащ», - еух и хъыбарыр 
Долгополовым. 

 ИпэжыпIэкIэ Лохов Влади-
мир и къекIуэкIыкIар 2020 
гъэм  къагъэнэIуауэ щытащ. 
Езыр Осетие Ипщэм хыхьэ 
Пичигвины къуажэм 1924 
гъэм къыщалъхуат, Грузин  
ССР-м. И щIэныгъэкIэ юрис тщ, 
Азербайджан университетым 
и юридическэ факультетыр 
1953 гъэм къиухауэ щытащ. 
Тыгъэ лъапIэ куэд ССР-м 
к ъритауэ щытми, куэдым ягу 
къоуэ Лохов Владимир Совет 
Союзым и лIыхъужь цIэр зэ-
рыхуамыгъэфэщар. Зи гъа-
щIэр щэхурылажьэу зыхьа 
щIа лэм и ехъулIэныгъэ куэд 
дя пэкIи къыкъуэкIыжыну къы-
щIэкIынщ, къэрал архивхэр 
къызэIуахмэ. 

Тэрч районым хыхьэ Курп Ипщэ къуажэм 
дэт курыт еджапIэм Iэщыж Лолэ и цIэр зэ-
рихьэу хэт школ музейр «Зи Iуэху бгъэ-
дыхьэкIэр нэхъыфI музей» урысейпсо зэ-
пеуэм текIуэныгъэр къыщызыхьа 70-м 
ящыщ хъуащ. 

ШКОЛ музейхэм я зэхьэзэхуэр, «ЩIалэгъуа-
лэмрэ сабийхэмрэ» лъэпкъ Iуэхум хыхьэу, 
«ЩIэныгъэ» зэгухьэныгъэм къызэригъэпэ-
щащ, Урысейм ЕгъэджэныгъэмкIэ и минис-
терствэр и дэIэпыкъуэгъуу. КIэух Iыхьэр жэ-
пуэгъуэм и 8 - 10-хэм Москва щекIуэкIащ. 
Курп Ип щэ школым и Дзэ щIыхь музейр 
щытекIуащ  «Хэкум и хъумакIуэхэм я фэе-
плъым теухуа гъэлъэгъуэныгъэ нэхъыфI» 
Iыхьэм. Музейм и Iуэхухэм утыкум 
щытепсэлъыхьащ школым и унафэщI Шэрий 
Раметэ. 

Музейм и иджырей текIуэныгъэм и фIы-
гъэкIэ, къыIэрыхьэнущ я гъэлъэгъуэныгъэ 
пэ шыр зэрырагъэфIэкIуэну иджырей Iэмэп-
сы мэхэр. Мы музейр зэгъэпэщыныр Курп 
 лъагапIэхэм къыщагъуэтыжа хьэпшып зыб-
жанэкIэ къыщIадзащ - сэлэт каскэхэр, фля гэ-
хэр, цIэ медальонхэр, гильзэхэр щIэ лъу.1960 
гъэ хэм абы и жэрдэм щIакIуэу, апхуэдэуи 
къы кIэлъыкIуэ илъэс пщIы бжыгъэхэм зэ-
пымыууэ абы и унафэщIу щытар музейм зи 
цIэр фIаща егъэджакIуэ, гъэсакIуэ Iэщыж 
Лолэт. ГъэтIылъыгъэхэр иджы мини 2,5-м 
щIегъу. Апхуэдиз илъэс дэкIами, Курп Ипщэ 
школым и гупым хуэсакъыу яхъумэ лъыхъу-
акIуэхэм зэхуахьэса хьэпшыпхэр. Школ 
пщIантIэм дэт фэеп лъым тетхащ зауэм хэта-
хэм я унэцIэхэр, ап хуэдэуи хэкIуэда зауэлI 
367-м я къуэшы кхъэри абдеж щыIэщ (мы 
 къуажэм щыщу зауэм дэкIат цIыху 380-рэ, 
къэзыгъэзэжар 58 къудейщ).

- Ди музейм дэтхэнэ сабийми Iэмал щиIэщ 
блэкIам зыщыщигъэгъуэзэну, езыхэми къэ-
ралым и къуэкIуэнур зэрелъытар щызыха-
щIэну, - жеIэ Шэрий Раметэ. - Музейр лIэщIы-
гъуэ ныкъуэ хъуауэ къогъуэгурыкIуэри, абы 
щIэлъхэр зырызыххэурэ зэхуихьэсауэ щытащ 
Iэщыж Лолэ. IуэхущIапIэм школакIуэхэм 
яхуэ гъэзауэ къалэнышхуэ егъэзащIэ. Къы-
хэзгъэщынут, «Дэтхэнэ сабийми и ехъулIэны-
гъэ» федеральнэ проектым и фIыгъэкIэ, ди 
музейр иджырей IэмалхэмкIэ къызэгъэпэща 
зэрыхъуари. Школ музейм щылажьэхэмрэ 
еджакIуэхэмрэ зэгъусэу ядж дзэ Iуэхухэр 
зэрекIуэкIам и журналыр. НапэкIуэцI 500-м 
щIигъу хъу тхылъым къыщыхьа дэфтэрхэм 
зыщагъэгъуазэ. НыбжьыщIэхэр дэфтэрхэм 
хэплъэн щIадза нэужь, уеблэмэ къыпхуб-
гъэдэшыжыркъым, апхуэдизкIэ тхыдэр зра-
гъэщIэну яфIэхьэлэмэтщи. Апхуэдэ Iуэхум 
щIэблэр зэретшалIэр зэрыщхьэпэм къи щы-
нэмыщIа, ар икIи лэжьыгъэ гъэщIэ гъуэнщ. 
Ди сабийхэр жыджэру хэтщ егъэджэныгъэ, 
хэзыгъэгъуазэ Iуэху зэхуэ мыдэ куэдым икIи 

сыт щыгъуи къыхожаныкI.
ЗэрытщIэщи, Курп лъагапIэхэм километр 

22-кIэ зэуапIэм зыщиубгъуауэ щытащ. Бийм 
и къару нэхъыщхьэмрэ и дзэ техникэмрэ аб-
деж щызэщIигъэуIуат, ауэ 317-нэ фочауэ гу-
пыр лIыгъэ хэлъу абыхэм япэщIэтащ, уеб лэ-
мэ зэрыпхъуакIуэхэр къигъэувыIащ. Курп 
лъа гапIэхэм щекIуэкIа зэхэуэхэм Дзэ Плъы-
жьым и зауэлI, офицер минхэм я щхьэ ха-
лъхьат.

Курп лъагапIэхэр хагъэхьащ Къэбэрдей-
Балъ къэр Республикэм и щэнхабзэ хъу-
гъуэфIыгъуэхэм. 1943 гъэм абдеж щыщIад-
защ нэмыцэ зэрыпхъуакIуэхэр ирахужын, 
щIы налъэр щхьэхуит къащIыжын. 

- ХэкIуэдахэм я унагъуэхэм дазэрыпыщIар 
нобэми дгъэкIуэдыркъым. Ди музейм щIэлъ-
хэм яхэтщ хэкIуэда лIыхъужьхэми къэзымы-
гъэзэжахэми я хьэпшыпхэр. Дэ Хэкур щхьэ-
хуит къэзыщIыжахэм я фэеплъыр дыхуэса-
къыу дохъумэ, - жеIэ музейм и унафэщI Ша-
гъыр Мадинэ. 

 Музейм тхыдэ дэфтэрхэмрэ хьэпшыпхэм-
рэ зэрыщахъумэм и мызакъуэу, еджакIуэхэр 
щIэ ныгъэ-къэхутэныгъэхэми хашэ. 2022 
гъэм ТекIуэныгъэм и музейм (Москва къалэ) 
и къэпщытакIуэ гупым и унафэкIэ, мы еджа-
пIэр хагъэхьащ Урысейм и школ музейхэм 
зэрызрагъэужь и программэм. 

КъБР-м и Парламентым и УнафэщI Егоро-
вэ Татьянэ нэгъабэ мы IуэхущIапIэм щыщы-
Iам къыхигъэщат: «Мы музейр егъэджа кIуэ-
хэми еджакIуэхэми я лэжьыгъэшхуэм и 
Iэужьщ. Апхуэдэ щIыпIэхэм щIэрыщIэу дра-
гъэгупсысыж ТекIуэныгъэ Иным дызэ-
рыхуэкIуа гъуэгуанэ хьэлъэм. КъыдгуроIуэ 
абы мыхьэнэшхуэ зэриIэр, сыту жыпIэмэ тхы-
дэм и пэжыпIэр зэрахъуэкIыну, совет цIы-
хубэм ТекIуэныгъэ Иным хэлъхьэныгъэу 
 хуищIар щIахъумэну иужь итхэр щыIэщ. 
Тхыдэр зэрахъуэкIыну хэт къудейуэкъым, атIэ 
те кIуэныгъэм зи гъащIэ щIэзытахэм я фэе-
плъыр зыгъэулъий Iуэхуущ къызэрыдгу-
рыIуап хъэр. Аращ мыпхуэдэ лэжьыгъэм мы-
хьэнэшхуэ щIиIэр».

ЛIыхъужьхэм я фэеплъыр хъумэным, дзэ 
Iуэху хэхам хэтхэм хуэфащэ пщIэ яхуэщIыным 
гулъытэ егъуэт ди зэманым. А псоми, шэч 
хэмылъу, лъабжьэ яхуэхъунур ди цIыхубэр 
сыт щыгъуи зэкъуэту, Хэкум хуэпэжу къы-
зэрыгъуэгурыкIуам нобэрей щIэблэр щIэ-
пIыкIынырщ, ахэр хэкупсэу, я тхыдэр ящIэу 
къэгъэхъунырщ. Мы школ музейм и лэжьы-
гъэр къызэрехъулIэм и щыхьэту къэбгъэлъа-
гъуэ хъунущ ар Урысейм и щIыналъэ 26-м 
ящыщу «Зи зэманыр имыкI» Iуэхум зэрыха-
гъэхьари. Нобэ музейм и лэжьыгъэр лъага-
пIэщIэм хуокIуэ, урысейпсо зэпеуэм къри-
кIуахэм япкъ иткIэ дэIэпыкъуныгъэ иIэнуми 
фIы къызэрыхудэкIуэнум шэч къытетхьэр-
къым.

БАГЪЭТЫР луизэ.

Карсон Энн.

Къэбэрдей-Балъкъэр Республикэм щыIэ 
МВД-м и тхыдэ музейм хабзэхъумэ Iуэху-
щIапIэхэм я лэжьакIуэхэу зи къалэн зы-
гъэза щIэу хэкIуэдахэм я фэеплъ махуэм 
ири хьэлIэу щIэблэм папщIэ Iуэху щхьэпэ 
щекIуэкIащ. ХьэщIэхэм - Бахъсэн районым 
Сабий творчествэмкIэ и центрым и юнар-
мейцхэмрэ волонтерхэмрэ - къаIущIащ Iэ-
натIэм и ветеранхэр. 

ЩIЫХЬЫМ и пэшым абыхэм къащепсэ-
лъащ мы зэманым мылэжьэж, милицэм и 
подполковник Тембот Артур. Ар тепсэ лъы-
хьащ къэрал кIуэцI IуэхухэмкIэ органхэм я 
лэжьакIуэхэу республикэм щыпсэухэм я шы-
нагъуэншагъэмрэ мамырыгъэмрэ папщIэ зи 
псэ емыблэжахэм зэрахьа лIыгъэм. 

Музейм и унафэщI Казаченкэ Еленэ Iуэхум 
къыпищэри, хабзэхъумэ IэнатIэхэм я тхыдэм 
тепсэлъыхьащ. Гулъытэ щхьэхуэ хуищIащ 
2025 гъэм жэпуэгъуэм и 13-м къэхъуам ехьэ-
лIа экспозицэхэм. 

ЗэIущIэм хэтащ ведомствэм и ветеран Чер-
новэ Алёнэ. Абы хьэщIэхэр щигъэгъуэзащ 

Бе лов-Щусь Викторрэ езымрэ къыдагъэкIа 
тхылъым, Къэбэрдей-Балъкъэрым и хабзэ-
хъумэ органхэм ХIХ – ХХI лIэщIыгъуэхэм я 
уна фэщIу щытахэм ятеухуам. 

 ШколакIуэхэм яфIэгъэщIэгъуэну зэпа-
плъыхьащ тхыдэ сурэтхэр, дэфтэрхэр икIи 
дихьэхауэ едэIуащ тхылъыр зи Iэдакъэ-
щIэкIым къахуиIуэтэжахэм. 

БАХЪСЭН Ланэ.

Щэбэт кIуам иухащ Уры-
сей Федерацэм и Кавказ 
Ищхъэрэ, Ипщэ щIына-
лъэхэм футболымкIэ ещанэ 
дивизионым щрагъэкIуэкI 
зэхьэзэхуэр. Пэжщ, ягъэIэп-
хъуауэ щыта зы зэIущIэ 
 жэпуэгъуэм и 17-м ирагъэ-
кIуэкIыжын хуейщ зэпеуэм 
пасэу щытекIуа Псынэдахэ и 
«Родник»-мрэ иужь илъэси-
тIым абы дыщэ медалхэр 
щызыIэрызыгъэхьа «Став-
ропольАгроСоюз»-мрэ. Тур-
нир таблицэм щаубыдыну 
увыпIэхэм теухуауэ ар зыри 
къызэрымыкIыжщ - щхьэж 
и увыпIэр лъысыжащ. 

МЫГЪЭРЕЙ зэхьэзэхуэм и 
кIэух джэгугъуэм ирихьэлIэу 
гурыIуэгъуэ хъуат хэт сыт 
хуэдэ увыпIэ иубыдынуми. 
Арагъэнщ домбеякъ медал-
хэр армырами зыIэрыхьэну 
«Искра-р Нэзран щIэмыкIуар, 
зэпеуэм и лъащIэ дыдэм 
къыщынэ «Куэсто Кальчо»-м 
«Анжи»-р къыщIримыгъэблэ-
гъар. Абы къыхэкIыу Алъ-
тудрэ Сочэрэ я командэхэм 
0:3-уэ хагъэщIауэ хуатхащ, ар 
зыуи зыхамыщIа пэтми.

КIэух турнир таблицэм зэ-
хъуэкIыныгъэ езыгъэгъуэты-
фар Нарткъалэ щекIуэкIа 
зэIущIэ закъуэращ. Абы и 
щIыпIэ «Нартым» къри-
гъэблэгъат, езыми хуэдэу 
щIалэгъуалэ защIэ щыджэгу, 
КъБР-м и командэ къыхэхам-
рэ «Налшык» футбол шко-
лымрэ я гуп зэхэтыр. 

ЗэIущIэр икъукIэ удэзыхьэх 
хъуащ. Топджэгум еплъыну 
Нарткъалэ и «Химик» стади-
оным къыщызэхуэсахэм Iэ-
мал гъуэзэджэ яIащ Къэбэр-
дей-Балъкъэрым и футбо-
лым и къэкIуэнур зыхуэдэм 
зыщагъэгъуэзэну икIи я нэгу 
щIэкIамкIэ арэзыуэ зэбгры-

кIыжащ. ЛъэныкъуитIми къа-
гъэлъэгъуащ Iэзагъ хъар зынэ 
я ныбжьым елъытауэ зэраб-
гъэдэлъыр, куэдкIэ уа щыгугъ 
зэрыхъунури наIуэт.

Джэгум и япэ Iыхьэм гу-
питIри хуабжьу зэныкъуэ-
къуащ, бжьыпэр яхузэрымы-
гъэ гъуэту. Зэм зым, зэм ад-
рейм тепщэныгъэр иубыдырт. 
Iуэхур щызэхэкIар сыхьэтым 
нэблагъэкIэ ерыщу зэпэщIэта 
иужькIэщ. Зы дакъикъэм 
 къриубыдэу Къуэшы Амир и 
гъэсэнхэр тIэунейрэ къыхэ-
жаныкIащ. 59-нэ дакъикъэм 
Жьанэ Тимур бжыгъэр къы-
зэIуихащ. КъБР-м и командэ 
къыхэхамрэ «Налшык» фут-
бол школымрэ я гуп зэхэтыр 
абы зэригъэундрэщхъуар 
къи гъэсэбэпри, къыкIэлъы-
кIуэ ебгъэрыкIуэныгъэм Къэ-
жэр Ислъам Iуэхур 2:0-м ни-
гъэсащ. АдэкIэ псори гурыIуэ-
гъуэт икIи «Нартым» текIуэны-
гъэр зыIэригъыхьэри, я хьэр- 
хуэрэгъухэр здэщыта ебланэ 
увыпIэм нэс дэкIуэтеящ.

КъищынэмыщIауэ, а ма-
хуэм «СтавропольАгроСоюз»-м 
и стадионым 6:0-у щыхигъэ-
щIащ Астрахань икIа «Вол-
гарь-М»-р. «РСШОР Уралан»-р 
3:2-уэ ефIэкIащ Михайловск и 
«Витязь»-м.

Аращи, щэбэт къакIуэ иужь 
зэIущIэр Урысей Федерацэм 
и Кавказ Ищхъэрэ, Ипщэ 
щIыналъэхэм футболымкIэ 
ещанэ дивизионым щрагъэ-
кIуэкI зэхьэзэхуэм щы зэхэ ты-
нущ. «СтавропольАгроСоюз»-м 
Псынэдахэ и «Родник»-р ири-
гъэблэгъа иужькIэщ мы-
гъэрей зэпеуэр щиухынур. 
Абы къытщытщIэнущ иужь 
илъэсхэм дыщэ медалхэр 
къэзыхьахэм ящыщу хэт нэхъ 
лъэщми, гъуащхьауэхэм я зэ-
пеуэм хэт щытекIуэнуми. 

ХЬЭТАУ  Ислъам.

Зы дакъикъэм и мыхьэнэр

Къэбэрдей-Балъкъэрым 
шахмат псынщIэмрэ бли-
цымкIэ пашэныгъэр къы-
щыхьыным хуэунэтIауэ са-
бийхэм я зэхьэзэхуэ Нал-
шык къалэм и «Каисса» 
клубым махуитIкIэ ще-
кIуэкIащ. Абы щызэпеуащ 
шахматист ныбжьыщIэу, 
щIалэхэри хъыджэбзхэри 
зэхэту, 230-м щIигъу, я 
ныбжькIэ илъэси 9-м къы-
щыщIэдзауэ 19-м нэсыху. 

ШАХМАТ псынщIэмкIэ я 
ныбжь елъытауэ зыхэта 
гупхэм япэ увыпIэхэр къы-
щахьащ Вэрокъуэ Дамир, 
Ахматовэ Iэминэ, Темро-
къуэ Инал, Ульбашевэ Iэ-
минэ, Щоджэн Рахьим, 
Урысмамбэт Раметэ, Лин-
гур Темырлан, Броевэ Ми-
ланэ, Афэ Амырхъан, Рех-
виашвили Эллэ, Ульбашев 
Уэсмэн сымэ. 

ТекIуий Эмир, Ахматовэ 
Iэминэ, Темрокъуэ Инал, 
Уль башевэ Iэминэ, Щоджэн 

Рэхьим, Мату Амир, Урыс-
мамбэт Раметэ, Лингур 
Темырлан, Броевэ Миланэ, 
Къармокъуэ Ясинэ, Геляста-
нов Дамир, Эчимокова 
Алия, Ульбашев Уэсмэн сы-
мэ блицымкIэ бжьыпэр 
яубы дащ.

Зэхьэзэхуэхэм къыщыхэ-
жаныкIахэм медалхэмрэ 
щIыхь тхылъхэмрэ иратащ. 

КъищынэмыщIауэ, КъБР-м 

шахмат псынщIэмкIэ пашэ-
ныгъэр къыщыхьыным 
хуэу нэтIауэ екIуэкIа зэпеуэр 
къызэрыхахыу щытащ. Абы 
щытекIуахэр хэтынущ Кав-
каз Ищхъэрэм и щIына-
лъэхэм я зэхьэзэхуэу мы 
гъэм щэкIуэгъуэм и 7,8-хэм 
Ингушым щызэхашэну зэIу-
щIэм.

МЭРШЭН  Батыр.

Нэхъ лъэщыр зэхагъэкI

Къэрэшей-Шэрджэс, Ингуш, Осетие Ипщэ республикэ-
хэм щIыхь зиIэ я артисткэ, ТворчествэхэмкIэ Лъэпкъыбэ 
Академием и академик, эстрадэ уэрэджыIакIуэ Кърым 
Иринэ и ныбжьыр жэпуэгъуэм и 12-м илъэс бжыгъэ дахэ 
ирикъуащ. 

ИРИНЭ зыщыщ лъэпкъым 
нэхъыбэу къыхэкIар егъэ-
джакIуэрэ дохутыррэщ. Ар 
макъамэм зэрыдихьэхамкIэ 
фIыщIэр зейр я гъунэгъуу 
псэуа пшынауэ Iэзэрауэ къе-
лъытэ. Илъэситху къудей 
 хъууэ арат абы и пшынэ 
Iэпэхэм къригъэкI макъа-
мэхэм Иринэ щыдахьэхам. 
АпхуэдизкIэ едэIуэну фIэфIт, 
и макъамэхэр игу дыхьэр - 
ти, я деж кIуэрей хъуат. 
Нанэм бгъэдэтIысхьэрти, 
щэху цIыкIуу едаIуэу щыст. И 
адэм Iэпэ 12 телъу пшынэ 
цIыкIу къыхуищэхуати, гъу-
нэгъу нанэм и макъамэхэр 
елIалIэурэ къригъэкIырт. И 
адэ къуэшым и щхьэгъусэ 
пшынауэ Iэзэ КIуэкIуэ Майе 
щIэх-щIэхыурэ я деж къа-
кIуэрт. Абы гу къылъитати, и 
адэ-анэм къытригъэзэжурэ 
къажриIэрт: «Фи хъыджэбз 
цIыкIум зэфIэкI бгъэдэлъ-
щи, Iэмал имыIэу нэхъри 
 зегъэужьын, егъэджэн 
 хуейщ». Бахъсэн районым а 
зэманым Музыкэ школ 
щыIэтэкъым. Майе и фIы-
гъэщ, Налшык къалэм са-
бий зэчиифIэхэм папщIэ дэт 
Музыкэ интернатым Иринэ 
къаша зэрыхъуар. Я райо-
ным щыщ цIыху 25-рэ хуэдиз 
абы щеджащ. ИужькIэ 
Музыкэ училищэм, Саратов 
Собиновым и цIэр зэрихьэу 
дэт консерваторэм щыIащ, 

ауэ илъэсищ нэужьым абы 
къыщIэкIыжын хуей хъуащ, 
унагъуэ ихьэщ, сабии игъуэт-
ри. 

Кърым Иринэ Музыкэ шко-
лым егъэджакIуэфIхэр щи-
Iащ. Музыкэ училищэм япэ-
щIыкIэ фортепианэ, иужькIэ 
уэрэд жыIэнымкIэ и къуда-
мэр къиухащ. Консерваторэ-
ми уэрэд жыIэнырщ зыщы-
хуеджар.

- И цIэ къисIуэну сыхуейщ 
Музыкэ училищэм дыщы-
щIэ сым щIэныгъэфI къыдэ-
зыта композитор икIи усакIуэ 
цIэрыIуэ ХьэIупэ ДжэбрэIил. 
Макъамэм и курыхыр 
зэхэсхыу икIи зыхэсщIэу се-
зыгъэсар аращ. Фортепианэ 
дыщеуэкIэ, абы куэдым гу 
лъыдигъатэрт. А псом пап-
щIэ ХьэIупэм сыт щыгъуи 
фIыщIэшхуэ хузощI, - жеIэ 
Иринэ. - Куэд къызбгъэдалъ-
хьащ музыкэ литературэмрэ 
уэрэд жыIэнымкIэ дезыгъэ-
джахэу Уэсмэн Нихьэтрэ Лу-
кьяновэ Людмилэрэ. Апхуэ-
дэу хуабжьу сыхуэарэзыщ 
Музыкэ училищэм и унафэщI 
Хьэсанэ Мусэ. ТкIийми, ар 
икъукIэ фIыуэ тлъагъурт. Ди 
зэманым училищэр еджа-
пIэфI дыдэу щытащ, егъэ-
джакIуэхэм щIэныгъэш хуэ 
ябгъэдэлъу. Ар къэзыух дэт-
хэнэри консерваторэм щIэ-
тIысхьэфырт, апхуэдэу фIы-
уэ ирагъаджэрти.

Музыкэ училищэр къиуха 
нэужь, радиом и хорым 
щылэжьащ Иринэ. ИужькIэ 
Музыкэ школым щригъэ-
джащ, Музыкэ театрым лэ-
жьэн щыщIидзащ. УФ-м 
 гъуазджэхэмкIэ щIыхь зиIэ и 
лэжьакIуэ, Музыкэ театрым 
и хормейстр нэхъыщхьэу 
щыта, иджы дыдэ дунейм 
ехыжа Бицу Юрэ куэдым 
хуи гъэсахэм Ирини ящыщщ. 

Кърым Иринэ удихьэхыу 
икIи гукъинэжу щыджэгуащ 
«Севастопольский вальс» 
опереттэм, «Травиата» опе-
реттэм, «Шэмхьун и фы зы-
шэ» комедием. Музыкэ теат-
рым утыку къыщрахьэ сыт 
хуэдэ лэжьыгъэми абы и 
зэфIэкI хилъхьащ. 

Япэу утыку къызэрихьар 
эстрадэ уэрэдхэр жиIэущ. 
ЦIыхубэ уэрэдхэр тIэкIу къе-
гугъуэкIырт. И ныбжьым хэ-
хъуэху ахэр нэхъ къехъулIэ 
хъуащ. Иджы ахэр зыхи-
лъхьэрэ зыпищIрэ щымыIэу 
фIыуэ елъагъу. Классикэ 
уэрэдхэр фIэфIу егъэзащIэ. 
И щIалэгъуэм «Евгений Оне-
гин» оперэм Татьянэ и ро-
лыр щигъэзэщIэну хуабжьу 
щIэхъуэпсырт. Ауэ ар ща-
гъэувым Музыкэ театрым 
зэрыщымылэжьам къыхэ-
кIыу къехъулIакъым. И хъуэ-
псапIэр ипхъу Ланэ къехъу-
лIащ - уэрэджыIакIуэхэм я 
урысейпсо зэпеуэм а ролыр 
щигъэзащIэри, лауреат щы-
хъуащ. КъызэрывгурыIуащи, 
Ланэ КъБР-м и Музыкэ те-
атрым и лэжьакIуэщ.

Иринэ и унагъуэм дыщынэ-
сакIэ, адэкIэ пытщэнщ. Бы-
нищ иIэщ абы. Нэхъыжь 
Ланэ уэрэдус цIэрыIуэ Къул 
Амир и щхьэгъусэщ. Унагъуэ 
дахэщ. ПхъуитI яIэщ. Нэ-
хъыжьыр Москва Щукиным 
и цIэр зезыхьэ театр инсти-
тутыр ехъулIэныгъэ иIэу къи-
ухащ. НэхъыщIэр щеджащ 
КъБКъУ-м ДизайнымкIэ и 
колледжым. Иринэ и къуэ 
курыт Илья тхакIуэщ, фан-
тастикэм дехьэх. И IэщIа-
гъэкIэ филологщ, инджы-
лызыбзэм хуеджащ. И тхылъ 
зыбжанэ Москва къыщы-
дэкIащ. Иринэ и къуэ нэ-
хъыщIэ Анзор и анэм и лъа-
гъуэм ирикIуащ. Ар уэрэ д-
жыIакIуэщ икIи продюсерщ. 

- Си гъащIэ гъуэгум сри-
плъэжмэ, гуфIэгъуи гузэвэ-
гъуи хэтащ. КъызэхъулIахэм-
кIэ, зэфIэзгъэкIахэмкIэ сы-
арэ зыщ, цIыху цIэрыIуэхэм 
сазэрыдэлэжьам срогуфIэ. 
СынасыпыфIэу зызолъытэж. 
Си гуфIэгъуэр си бынхэмрэ 
абыхэм я быныжхэмрэщ. Си 
щIэблэм я зэфIэкIым сро-
гушхуэ, - жеIэ Иринэ.

Ди цIыхухэм фIыуэ ялъагъу, 
и теплъэмкIэ, нэфIэгуфIа-
гъымкIэ удэзыхьэх Кърым 
Иринэ дохъуэхъу и мурадхэр 
къе хъу лIэну, гъащIэм гу щи-
хуэну.

ТЕКIУЖЬ Заретэ.

Утыкур зыгъэбжьыфIэ
Кърым Иринэ

Ди нэхъыжьыфIхэм лIэ-
щIыгъуэ куэдым къыкIуэцI-
раха адыгэ хабзэ дахэр 
ипэкIэ зыгъэкIуэтэн щIалэ-
гъуалэ ахъырзэман зэры-
диIэр икъукIэ гуапэщ. 

АБЫХЭМ ящыщщ Битокъу-
хэ зэшищыр. Я адэ-анэр «Ка-
бардинка» ансамбль цIэры-
Iуэм илъэс куэдкIэ хэтащ: Ас-
лъэнбэч Къэбэрдей-Балъ-
къэрым и цIыхубэ артистщ, 
Абхъазым щIыхь зиIэ и ар-
тистщ, Заремэ  КъБР-м щIыхь 
зиIэ и артисткэщ. Дауи, 
апхуэдэ унагъуэ дахэм къы-
щыхъуа сабийхэри адэ-анэм 
я лъагъуэм зэрырикIуэнум 
шэч хэлътэкъым. Пасэрейм 
зэрыжиIащи, «ЛIэу жьыр 
бжьиблкIэ мауэ». Зэщхьэгъу-
сэхэм къащIэхъуа щIалищри 
зэчиифIэщ, джэгуакIуэщ, 
къэфакIуэщ, хьэтиякIуэщ, 
екIурэ ещхьу хьэгъуэ лIыгъуэ 
джэгухэр ирагъэ кIуэкI, я 
IуэхущIафэ дахэхэмкIэ 
цIыхубэм къацIыху. 

Зэшхэм я цIэр: Науркъан, 
Зауркъан, Андемыркъан. 
ЩIа лэхэм я нэхъыжь Наур-
къан «Кабардинка» ансам-
блым илъэс зыбжанэкIэ хэ-
тащ, абы фIыуэ еджауэ къиу-
хащ ГъуазджэхэмкIэ Кавказ 
Ищхъэрэ институтыр. 

Зауркъан курыт еджапIэ   
№13-р къиуха нэужь Къэ-
бэрдей- Балъкъэр сату-техно-
логие колле джым щеджащ. 
ИтIанэ Армавир  къалэм дэт 
лингвис т социальнэ инсти-
тутыр къиухащ, ауэ и IэщIа-
гъэм ирилэжьакъым, джэ-
гуа кIуэщ, хьэтиякIуэщ, «Ка-
бардинка» ансамблым илъэс 
зыбжанэкIэ хэтащ.

2019 гъэм курыт еджапIэ 
№13-р къэзыуха Андемыр-
къани щеджар и къуэ -     
шыр здыщIэса лингвист 
 социальнэ институтырщ, 
ауэ и IэщIагъэм ирилэжьа-
къым, джэгуакIуэщ, хьэти-
якIуэщ. 

Къалэм къыщыхъуауэ 
умыщIэну анэдэлъхубзэмрэ 
хабзэмрэ я Iэпэгъущ щыми. 
Зэшхэр иджыблагъэ ди ре-
дакцэм къедгъэблагъэри 
депсэлъащи, къыджаIам 
фыщыдогъэгъуазэ. 

- «Хабзэм и бзэр гуапа-
гъэщ», - жеIэ Науркъан. - Гуа-
пэу дунейм утетыныр ар 
псом ящхьэу къызолъытэ. 
Дэтхэнэ зы цIыхуми гъащIэм 
лъагъуэ гуэр щыпхеш. Сэ 
сызэреплъымкIэ, сабийр 
щы цIыкIум зэхихымрэ илъа-
гъумрэ зэрызыхиубыдэм шэч 
хэлъкъым. Унагъуэм илъ 
зэхущытыкIэм куэд елъы -
тауэ къысщохъу. Дэ дыкъап-
щтэмэ, сытым дежи адыгэ 
уэрэдыжьхэмрэ хъыба рыжь-
хэмрэ ди унагъуэм къы -
щыIуу дыкъэхъуащ. Дызэ-
рыцIыкIу рэ КъардэнгъущI 
Зы рамыку и уэрэдыжьхэр ди 
тхьэкIумэм ит зэпыту ды-
къыдэкIуэтеящ. Ахэрат ди 
адэр зэдаIуэри, дыщы цIы-
кIум: «Уа, мы папэ зэдаIуэр 
сыт?!» - жытIэрт. Ауэ дыкъы-
дэкIуэтея нэужь, къытпкъ-
рыхьащ ахэр лъэп къым и 
 хъугъуэфIыгъуэ нэхъыщхьэу 
зэрыщытыр.

Адыгэбзэ дерсым дыщIэсу 
си классэгъухэр егъэджа-
кIуэм зыгуэркIэ еупщIмэ 
сфIэ гъэщIэгъуэнт, ар къызы-
тхутепсэлъыхьхэм хэсщIы-
кIырти, къыздеджэхэми 

ящIэу къысщыхъурт. Нарт 
хъыбархэм яфIэгъэщIэгъуэ-
ну ахэр тепсэлъыхьмэ, сэ 
абы щыщу сабийм къыхуэу-
быдынур сщIэрт. Нэ илъагъу, 
Iэм ещIэж. Ди нэхъыжьхэм 
сытым дежи дызыщIа-
гъэдэIукIар ди бзэмрэ хаб-
зэмрэ дытетынырщ. Ди адэ 
къуэшхэри я ныбжьэгъухэри 
адыгэм игъащIэ лъандэрэ 
къыддэгъуэгурыкIуэ Iуэху-
гъуэхэм щIэх-щIэхыурэ теп-
сэ лъыхьырти, ар зыхэдмыу-
бы дэ ныр емыкIушхуэт. 

Ди нэхъыжьыфIхэм я ущи-
ем дыщIэту, ахэр зэ-
рыдмыгъэукIытэным дыху-
щIэ къуу, лъэпкъым къыд-
декIуэкI бзэмрэ хабзэмрэ 
тщIэуэ дыкъогъуэгурыкIуэ. 

Зэкъуэшищыр зэи дызэте-
гушхуэу зыр адрейм ину ды-
щепсэлъа къэхъуакъым. 
Зэшхэм ди зэхуаку пэжагърэ 
зэгурыIуэрэ дэльщ. 

«Кабардинка» къэрал ан-
самблым илъэс зыбжанэкIэ 
сыхэтащ. Иджы хьэгъуэлIы-
гъуэм ехьэлIа Iуэхугъуэхэр 
изогъэкIуэкI ди хабзэм тету. 
Мы зэманым псори дызыте-
гузэвыхь Iуэхущ ди бзэр 

кIуэдыжынкIэ шынагъуэ 
зэрыщыIэр. Ди хабзэр щыд-
гъэлъэгъуэну къэнэжар хьэ-
гъуэлIыгъуэрщ е гузэвэгъуэ 
Iуэхущ. Ди жагъуэ зэрыхъун-
щи, уэрамым дыздытетым гу 
лъыдотэ нэхъапэм яхэлъу 
щыта хабзэ дахэм ящыщу 
къэнэжар зэрымащIэм, цIы-
хуитI зэхуэзауэ щыуэршэркIэ 
хамэбзэмкIэ зэпсэлъэныр 
нэхъ къызэращтэм. Ар ухэзы-
гъаплъэщ. ГугъапIэу диIэжыр 
хьэгъуэлIыгъуэхэм щыдгъэ-
лъагъуэ ди хабзэр щIалэ-
гъуалэм зыхалъхьэнырщ. Ди 
къалэн нэхъыщхьэщ ди 
нэхъы жьыфI хэм лIэщIыгъуэ 
куэдым къыкIуэцIраха ди 
бзэмрэ хабзэмрэ тхъумэныр, 
ипэкIэ дгъэкIуэтэныр, - жеIэ 
Науркъан.

Зауркъан абы и псалъэм 
къыпещэ: - «Бэр зыгъэ-
гушхуэр нэхъыжьращ. «Нэ-
хъыжьыфI здэщыIэм, нэ-
хъыщIэфIи щыIэщ», - жиIащ 
пасэрейм! ДыщыцIыкIум 
тлъэгъуамрэ зэхэтхамрэ я 
 гъукIэгъэсэну дыкъэхъуащ. 
Ди адэр зэ къуэшищ хъурти, 
псори къэфакIуэт, арауэ 
къыщIэкIынщ дэри а лъа-

гъуэм дыщIри кIуар. 
Сэ сыкъапщтэмэ, ди хаб-

зэм хуэдэ щымыIэу къыс-
щохъу. Щхьэж езым и хабзэр 
фIэдэхэжщ, ауэ псом нэхъ 
къулейщ, нэхъ дахэщ жыс-
Iэмэ, сыкъэпцIэну къыщIэ-
кIынкъым ди бзэмрэ хаб-
зэмрэ. Ар дахэу, екIуу хьэ-
гъуэлIыгъуэ джэгухэм зэры-
щызгъэлъэгъуэным сы ху-
 щIокъу. Адыгэ псалъэжьхэр, 
псынщIэрыпсалъэ хэр къызо-
гъэсэбэп, щIалэ гъуалэм 
зэхезгъэхын мурадкIэ». 

- Хэлъщ къэфэныр ди 
лъым, - жеIэ Андемыркъан. - 
СыщыцIыкIум спортым сы-
дихьэхыу щытати, хуэмурэ 
къуэш нэхъыжьхэм я лъа-
гъуэм сытехьэжащ. 

ДыщыцIыкIум дызэранамэ 
«къуэдыуэ» къыттралъхьэрт 
ди унэ лэжьыгъэм къищы-
нэмыщIа, адыгэбзэкIэ тха 
тхылъ деджэну. Сызэджахэм 
ящыщу си гум къинэжащ На-
ло Заур и тхыгъэхэр. Къи-
нэмыщIауэ, дыщыцIыкIум 
«Iуащхьэмахуэ», «Нур» жур-
налхэри, «Адыгэ псалъэ» га-
зетри къытхуэкIуэрт. Ахэри 
щIэдджыкIырт. Апхуэдэу хаб-
зэмрэ бзэмрэ ди Iэпэгъуу ды-
къэхъуащ зэшхэр. Хуэмурэ 
хьэгъуэлIыгъуэ егъэкIуэ кIын-
ри си гум дыхьащ, ди хабзэ 
дахэм и теплъэгъуэхэр екIуэкI 
Iуэхум щызгъэлъэгъуэну 
сфIэфIщ. Хамэ лъэпкъхэм 
къахэкIахэм адыгэм ди хабзэ 
дахэр щалъагъукIэ я гум 
зэрыдыхьэр зыхызощIэ. 

Битокъу зэшхэм зэхызагъэ-
хам мырат дэщIызгъужынур: 
анэдэльхубзэр, хабзэр, Iуэ-
рыIуатэр къалэдэс сабийхэм 
ящIа зэрыхъуар мы быхэм 
къытхуаIуэтащ. Абы щхьэкIэ 
адэ-анэр лейуэ гугъу ехьауи 
пхужыIэнукъым. Ауэ щыхъу-
кIэ, псори зэлъытыжар ди 
лъэпкъым худиIэ гууз-
лыузырщ. ЗэрыжаIэу: пщIэуэ 
лей щыIэкъым. Узэгугъур 
къызэрогугъужым и щы-
хьэтщ мы щIалэхэр. Зэма-
ным екIуу пхызыш щIэныгъэ 
абыхэм яхуэхъуащ ди лъэп-
къым къыдэгъуэгу рыкIуэ 
 хъугъуэфIыгъуэр. 

КЪАНКЪУЛ  Раисэ.

Битокъу  зэкъуэшхэр

Полицэм и подполковник Щхьэгъум 
Мурат и фэеплъу футболымкIэ сабий-
хэм я республикэ зэхьэзэхуэ Бахъсэн 
районым щрагъэкIуэкIащ. Абы щызэ-
пеуащ Къэбэрдей-Балъкъэрым и щIы-
налъэхэм я командэу 12, топджэгу 
цIыкIухэм я ныбжьыр илъэси 9 - 10 
 хъууэ.

ГЪЭЩIЭГЪУЭНУ икIи удэзыхьэхыу ко-
мандэхэм ирагъэкIуэкIа зэпеуэхэм къа-
рикIуахэр зэхалъхьэжа нэужь наIуэ къы-

зэрыхъуамкIэ, япэ увыпIэр ихьащ Бахъ-
сэн къалэм и «Форвард» клубым. ЕтIуа-
нэ хъуащ Ислъэмей къуажэм и курыт 
еджапIэ №1-м и гъэсэнхэр, Бахъсэненок 
жылэм и курыт еджапIэ №1-м и коман-
дэр ещанэщ.

Зэхьэзэхуэр къызэригъэпэщащ Бахъ-
сэн район администрацэм Физкуль-
турэмрэ спортымкIэ, щIалэгъуалэ поли-
тикэмкIэ и комитетым. 

МЭРШЭН  Батыр.

Налшык дэт 5-нэ къалэ 
библиотекэм щекIуэкIащ 
«Жэпуэгъуэм и махуэ 
 гуауэхэр» зыфIаща зэIу-
щIэр, 2005 гъэм ди респуб-
ликэм къыщыхъуам теу_
хуар.

НЫБЖЬЫЩIЭХЭМ яIу-
щIащ «ЩIэныгъэ» урысей 
зэгухьэныгъэм и лIыкIуэ Га-
линский Ярослав. ЩIэпхъа-
джащIэхэм пхуэмыгъэ зэ-
кIуэж Iуэху зэралэжьым, 
терроризмыр цIыху мамыр-
хэм лей къатезыгъэхьэ 
 икIагъэу зэрыщытым тепсэ-
лъыхьащ ар. 2005 гъэм 
 жэпуэгъуэм и 13-м респуб-
ликэм къыщыхъуа гуауэм, 
абы кърикIуахэм, унагъуэ 
куэ дым я нэгум щIэкIа 
нэщIэбжьэм теухуауэ псэ-
лъащ Галинскэр. Абы биб-
лиотекэм екIуалэ щIэджы-
кIа кIуахэм яжриIащ цIыху-
гъэншагъэр Iумпэм ящIыну, 

гъэпцIагъэмрэ Iеймрэ зы-
щахъумэну. 

2005 гъэм жэпуэгъуэм и 
13-р Къэбэрдей-Балъкъэ-
рым и махуэ гуауэщ. Iэщэ 
шынагъуэхэмкIэ зы зэ-

щIаузэдри, террористхэр 
Налшык къыте уащ. ЕтIуанэ 
махуэращ къару фIыцIэр 
къыщагъэувыIэфар. Поли-
цэм и лэжьакIуэ 35-рэ цIыху 
мамыр 14-рэ хэкIуэдащ абы. 
Террорист 95-рэ яукIащ, 
ахэр къызэрагъэувыIэн нэ-
гъуэщI Iэмал щымыIэу. 
Жэп уэгъуэм и махуэ гуауэм 
уIэгъэ хъуат республикэм и 
цIыху 240-рэ.

ГУГЪУЭТ Заремэ.

Жэпуэгъуэм  и
махуэ  гуауэхэр

Науркъан Зауркъан Андемыркъан


